
	“МОНГОЛЫН ЗОХИОЛЧДЫН ХОРОО”, “УЛСЫН ХЭВЛЭЛИЙН ХЭРЭГ ЭРХЛЭХ ХОРОО” эрхлэн Улаанбаатар хотноо 1968 онд хэвлүүлсэн “М. ГОРЬКИЙ : ТҮҮВЭР ЗОХИОЛ I БОТЬ (Өгүүллэг, тууж)” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

М. Цэдэндоржийн орчуулга

	Хавтасны зураг: 1956 онд Киевийн кино студид бүтээсэн киноны зурагт хуудас.

	 

	МАЛЬВА

	 

	Тэнгис мяралзнам. Сэвэлзэх халуун салхины зөөлхөн илбэлтэд тэнгис чичиргэнэнэ намуухан артан ханарч, цэнхэр огторгуйд нарны хурц туяа цацраан, мөнгөн өнгөөр мянгантаа мяралзан мишилзнэм. Элсэн хошууны налуу эрэг өөд хойно хойноос ханарах долгио баясгалантайяа цалгилах нь тэртээ уудам тэнгэр газрын завсраар яралзнам. Тэнгисийн түг түмэн атираанд туссан наран цацраг, тэрхүү чимээтэй яруухан хослон, амьдын баяр дүүрэн цаглашгүй хөдөлнөм. Гийгүүлж байгаадаа нар жаргалтай аж. Гэгээн гэрлийг нь тольдсондоо тэнгис жаргалтай аж. 

	Тэнгисийн торгомсог цээжийг салхи таалан илбэж халуун туяагаар нар ээхэд тэрхүү тааллын уяхан ивээлд автан тэнгис зүүрмэглэн амьсгаалж давс ханхалсан уураар халуун агаарыг сүлнэ. Ногоовтор долгио шаргал элс өөд авиран цагаан хөөс цацахад халуун элсэнд хавтайяа, намуухан шуугьж шингэнэм. 

	Урт нарийхан элсэн хошуу нь эрэг дээрээс тэнгист унасан үлэмжийн цамхаг лугаа адил ажээ. Нар ус хоёр наадсан хязгааргүй цөл рүү шөвөгдөн шаасан хошууны цаад уг нь харанхуй униарт хаагдаад газар үзэгдэхгүй байлаа. Цэлмэг цэнхэр тэнгэр доорх цэвэр сайхан тэнгис дунд үлэмжийн зэвүүн хачин үнэр тэр зүгээс салхилан ирнэ. 

	Хошууны элсэнд загасны яс хөглөрч модон шон хатгаад гувчуур өлгөсөн нь аалзны торон сүүдэр тусгана. Хэдэн том, нэг жижиг завь элсэн дээр эгнүүлж тавьсан байх бөгөөд эрэг өөд долгио цалгилах нь тэднийг дуудаж даллах адил. Элсэн хошуунд сэлүүр, гох дэгээ, сагсан сав, торх замбараагүй хөглөж дунд нь бургасны мөчир долонгоор эвлүүлж барьсан овоохой шовойно. Үүдний нь өмнөхөн гишүүрхэг модонд хуучин гутлын улыг нь тэнгэр харуулан өлгөжээ. Тэдгээр новшны дээгүүр өлийсөн урт уургын үзүүрт уяатай улаан даавуу салхинд хийснэ. 

	Гребенщикийн загасны үйлдвэрийн тэргүүн байр болох элсэн хошууны манаач Василий Легостев нэгэн завины сүүдэрт хэвтэж байв. Дөнгөж харагдах хэсэгхэн эрэг тийш тэнгисийн алсыг цөхрөн харж шанаагаа тулаад тэр түрүүлгээ харж хэвтжээ. Тэртээх уснаа бүртэлзэх бяцхан хар цэг түүнд ойртон улам тодорсоор буйг харах нь Василийд таатай байв. 

	Долгион дээр наадах хурц наран туяанд нүдээ далдируулан таатайхан инээмсэглэнэ. Учир нь Мальва ирж явна. Мальва ирээд цээжээ цэлхгэнүүлэн инээж, эргийн сониныг ярин цахлай үргэтэл чанга үнсэж зөөлөн гараараа түүнийг тэвэрнэ. Тэр хоёулаа загасны сайхан шөл хийж архи ууж, элсэн дээр хөлбөрөн тааламжтайяа эрхлэлцэн ярьсаар харанхуй болоход данх цай буцалгаж цагариг боовтой идэж уугаад унтахаар хэвтэнэ... Долоо хоног бүрийн баяр, ням гарагийг тэгж өнгөрөөдөг билээ. Өглөө эрт үүрийн өмнөх харанхуйн сэрүүхэнд нойрмог тэнгисээр аялж хүүхнийг эрэгт хүргэж өгнө. Завинд зүүрмэглэн сууж, хар хүү хүүхнийг ширтэнхэн сэлүүрдэнэ. Тэр үед хүүхэн нь инээдэмтэйхэн, цатгалан муур шиг аятай хөөрхөн байдаг. Хөндлөвчнөөс гулсан бууж тэр хүүхэн, завины оёорт цагариглан хэвтээд унтчихаж ч магадгүй. Ер нь дандаа тэгдэг зантай юм... 

	Өнөөдөр цахлай хүртэл халуунд халширчээ. Цахлай хошуугаа ангайлгаж далавчаа буулгаад хажуугийн элсэн дээр суух буюу эсхүл ерийн махчин хашхираа шуугиангүй залхуутайхан чимээ ч үгүй, давалгаанд далбилзаж байна. 

	Василийг харахад Мальва завиндаа ганцаар биш ажээ. Дахиад л түүнтэй Сереж зууралдлаа гэж үү? Василий элсэн дээр хүндээр эргэж суугаад гараар саравчлан: Өөр хэн ирдэг бил ээ? гэж сэтгэл догдлон харав. Мальва завь дотор нь суугаад зааж байна. Сэлүүрч нь Сереж биш бололтой тун муу сэлж байна. Сереж сэн болбол Мальва заах ёсгүй сэн дээ. 

	— Хүүе! гэж Василий тэсэж ядан хашхирав. 

	— Хүүе еэ... гэх Мальвийн цуурай дуу завинаас дуулдав. 

	— Хэнтэй явна аа чи? гэж асуухад хариуд нь инээд сонстов.

	— Хар чөтгөр! гэж Василий аяархан хараагаад нулимав. 

	Хэн тэнд явааг мэдэх гэж тэр тун их хүсжээ. Тамхиа ороох зуур тэр бээр сэлүүрчний ар шил ууцыг сайтар ажиглав. Сэлүүрт цохигдон ус цалгилах чимээ агаарт цуурайтаж, манаачийн нүцгэн хөлд элс хяхнана. 

	Мальвагийн царайд танил сайхан инээд ялгаран харагдахад тэр;

	— Хэн чамтай явна аа? гэж хашхирав. 

	— Жаахан тэсэж байж мэдээрэй! гэж хүүхэн хариу инээмсэглэн өгүүлэв. 

	Сэлүүрчин эрэг тийш эргэн Василийг харж мөн инээв. Энэ чинь таних залуу байх шиг хэн бил ээ? гэсэн янзтай манаач хөмсөг зангидан бодолхийлнэ. 

	— Чанга сэлүүрд! гэж Мальва тушаалаа. 

	Давлагаатай цуг завь бараг тэг дундаа хүртэл элсэн дээр гарч ирээд далбилзан тогтож, давлагаа нь буцаж тэнгистээ оров. Эрэгт сэлүүрчин харайн буугаад: 

	— Эцэг минь, сайн байна уу? гэв. 

	— Яков уу? гэж Василий баярлахаас гайхах нь илүүтэй дуу алдан өгүүлэв. 

	Тэр хоёр тэврэлцэн уруул хацраа гурав гурав үнсэлцээд Василийн царайд баярлах цөхрөх хачин холилдов. 

	— Тэр чинь хэн байдаг билээ гээд л, тэгээд би хараад л байлаа... сэтгэл сэрвэгэнээд л... тэгтэл чи! Чи яаж ир ээ вэ? Үгүй тэр! Би Сереж уу гэж харлаа... үгүй ээ, Сереж биш байна. Харин чи байдаг! гэж Василий хэлэв. 

	Тэр бээр нэг гараар сахлаа илбэж, нөгөөхөө агаарт даллана. Тэр бээр Мальваг харах гэж хүсжээ. Гэтэл хүүгийн нь инээсэн харц нүүрэн дээр нь буугаад, түүний туяанаас буруулж боломгүй байлаа. Тийм чийрэг сайхан хүүтэйдээ сэтгэл ханавч нууц амрагтай нь давхцаж ирсэн болохоор аягүйцэх сэтгэл бас уймран тэмцэлджээ. Тэр бээр хөлөө ээлжлэн сойж, Яковын өмнө зогсоод, нэг юм асуучхаад хариу үл хүлээн өөрийг бас асууна. 

	— За чи баярлахдаа битгий тарчил! Наадахыгаа овоохойдоо оруулж дайлахгүй юу... гэж Мальваг дооглонгуй хэлэхэд Василийн толгой дотор олон юм хутгалдаж байснаа бүр ч сүйд болжээ. 

	Мальва тийш тэр эргэж харлаа. Уруул нь үл таних янзаар инээмсэглэн жуумалзаж тэр хүүхэн хуучнаараа бумбагар зөөлөн сэргэлэн мөртөө нэг л шинэхэн, хөндийхөн мэт ажгуу. Хүүхэн ногоовтор нүдээрээ эцгээс нь хүүг нь гүйлгэж хараад жиргэр шүдээрээ тарвасын цагаан үр цөмнө. Яков мөн л инээмсэглэж тэднийг харах бөгөөд Василийд тааламж муутай тэр хэдэн агшинд гурвуул дугуй байв.

	— Би одоохон гэж Василий гэнэтхэн сандран овоохой руу зүтгэж өгүүлээд, — Чи сүүдэрт орохгүй юу. Би явж, ус авчиръя... Загасны шөл хийнэ! Яков аа, би чамайг загасны сайхан шөлөөр хооллоодохъё. Та нар тийшээ... орж бай, би одоохон... гэв.

	Овоохойн гадаанаас тэр, тогоо шүүрэн авч гувчуурын цаагуур нэгтэйгээр орсон нь бөөн саарал торонд хаагдаж үзэгдэхгүй болов.

	Түүний хүү, Мальва хоёр мөн л овоохой тийш очив.

	— За хө, эрхэм залуу минь, эцэгт чинь би чамайг хүргэж ир ээ биз! гэж Яковын лухгар биеийг хөнхийн харж Мальва өгүүлэв.

	Буржгар хар, орос сахалтай царайгаар эргэж түүн тийш хараад, тэр нүдээ гялсхийлгэн өгүүлэх нь: 

	— Тийм ээ, ирлээ... энд ч тун сайхан юм, тэнгисийг нь ээ!

	— Өргөн тэнгис... за тэгээд эцэг чинь их хөгширч үү?

	— Үгүй ээ, гайгүй! Буурал болсон байх гэж би бодсон чинь бууралтсан юм гайгүй байна... бас чийрэг...

	— Уулзалгүй хэр удлаа гэлээ?

	— Бараг таван жил. Эцгийг тосгоноос явахад би арван долоотой байсан... гэж ярилцав.

	Тэр хоёр давсалсан загасны үнэр ханхалсан бүгчим овоохойд орж бүдүүн том хэрчим дээр Яков, овоолсон шуудай дээр Мальва суув. Тэр хоёрын дунд хөндлөн тайрсан торх байгаагийн ёроол нь ширээ орлодог ажээ.

	— Энд ажиллая гэж бодож байна уу? гэж Мальва асуув.

	— За даа... би ч мэдэхгүй л... юм олдвол чиг болно оо.

	— Манай энд олдоно оо! гэж Мальва итгэлтэйхэн өгүүлэн нууц ширвүүр ногоон нүдээр түүнийг ширвэн харав.

	Хүүхнийг харалгүй тэр цамцныхаа ханцуйгаар хөлөрсөн нүүрээ арчив.

	Гэтэл хүүхэн инээд алдав.

	— Эх чинь лав эцэгт чинь амрыг нь асууж, бас сургамж зааврын үг хэлүүлсэн биз дээ! гэхэд нь Яков түүнийг харж барайгаад товчхон өгүүлрүүн: 

	— Мэдээж... юү гээ вэ?

	— Зүгээр!

	Хүүхний инээх нь Яковт үл таалагдан түүнийг тохуурхах мэт санагдуулна. Тэр эмэгтэйгээс буруулж, хөвүүн, эхийн захисныг санав. 

	Түүнийг тосгоны захад гаргаж үдэхдээ эх нь шургааг түшээд хуурай нүдээ олонт анивчин хурдан ярьсан нь: 

	— Яков минь чи цаадхадаа хэлээрэй... эцэгтээ чи, бурхныг санаж, заавал хэлээрэй!.. ээж ганцаараа л!.. таван жил болоход ганцаараа л байна гээрэй! Хөгширч байна гээрэй!.. Яков минь, дээдсийг санаж цаадхадаа чи хэлээрэй... удахгүй ээж чавганц болох нь!.. ганцаараа л байгаа! Ажлаа л хийгээд байгаа! Бурхны аврал, чи цаадхадаа хэлээрэй гэж билээ. 

	Тэгээд тэр хормойвчоор нүүрээ далдлаад мэгшин уйлж билээ. 

	Тэгэхэд эх нь Яковт өрөвдөлтэй бус байсан аваас одоо өрөвдөлтэй болжээ... Мальваг харснаа тэр хөмсгөө ширүүн хөдөлгөв. 

	— За, би ирлээ! гэж нэг гартаа загас, нөгөө гартаа хутга барьсаар овоохойд орж ирэхдээ Василий өгүүлэв. 

	Тэр аягүйцсэн аашаа хэдийнээ сэтгэлийн гүнд нууж чадаад энэ удаад тэднийг тайвуухан харах боловч гагцхүү эв дүйгүй этгээд хачин хөдлөх ажээ. 

	— Би одоохон түүдэг ноцоогоод ирье... тэгээд ярья. Яков оо? гээд тэр дахин овоохойгоос гарч одов. 

	Мальва мөн л үр цөмсөөр Яковыг ичгүүргүй ширтэхэд харин Яков тэр хүүхнийг харъя гэж дотроо бодовч гаднаа харахгүйг хичээжээ. 

	Удаан дуугүй байх нь зовуурьтай болохоор Яков хэлсэн нь: 

	— Би чинь үүргэвчээ завинд орхичихжээ. Гарч авчиръя! гээд яаран босож гарахад нь Василий зөрж орж ирээд Мальва руу бөхийн ууртайхан яаран ярьсан нь: 

	— За, яах гэж чи энэнтэй хамт ир ээ вэ? Би үүнд чиний тухай юу гэж хэлэх юм бэ? Чи миний юу юм бэ?

	— Ирлээ, тэгээд яагаа вэ! гэж Мальва товчхон өгүүлэв. 

	— Чи, юу... бодлогогүй амьтан! Би одоо яах юм бэ? Ингээд л шууд л нүдэнд нь ил шүү дээ?... миний эхнэр маань гэртээ байдаг! Үүний эх... чи үүнийг жаахан бодох ёстой байсан!

	— Би болоод бас бодох юм гэнэ. Би үүнээс чинь айх болж байна уу? Эсхүл чамаас айх уу? Чи юундаа үүнийг үзээд тэгж сүйд болов оо! Над дэндүү инээдэмтэй байлаа!

	— Чамд инээдэм, надад ханиадам болж.

	— Тэгвэл чи урьд нь бодож байхгүй яасан юм бэ?

	— Тэнгисээс гэв гэнэтхэн энийг нааш нь хаячихна гэж би хаанаас мэдэж байх бил ээ?

	Яковын хөлийн чимээ сонстож элс шажигнахад тэр хоёр яриагаа таслав. Хөнгөхөн үүргэвч авчирч булан руу шидээд Яков аягүйхэн нүдээр эмэгтэйг хялайн харжээ. 

	Хүүхэн их л шунаг цөмсөөр, Василий хэрчим дээр суугаад гараар өвдгөө элбэн инээмсэглэн ярьсан нь: 

	— За, чи ингээд хүрээд ирдэг... чи яаж ирье гэж бодов. 

	— Зүгээр л... бид танд захиа бичдэг байсан шүү дээ... 

	— Хэзээ? Би ердөө захиа аваагүй!.. 

	— Тийм үү? Бид бичдэг байсан... 

	— Тэгвэл лав захиа төөрчээ... Ээ харлаа, чөтгөр ав гэж... Хэрэг болоход төөрчихдөг... 

	— Бидний ажлыг та тэгвэл гадарлахгүй байх шив дээ? гэж эцгээ итгэлгүйхэн харан Яков асуужээ. 

	— Яаж мэдэх вэ? Би захиа аваагүй гэв! Тэгэхлээр нь Яков: адуугүй болсон, хоёр сарын эхээр тариа будаагаа бүр дуусчихсан. Хөлс олж чадаагүй. Бас өвс хүрэхгүй болоод үнээ арай л турж үхсэнгүй гэж ярив. Тэгээд арай чүү гэж дөрөвдүгээр сар хүргээд газар хагалсны дараа Яков эцэг дээрээ очиж гурван сар ажил хийж мөнгө олох гэж шийджээ. Энэ тухайгаа эцэгтээ тэд бичиж гурван хонио худалдаад тариа будаа, өвс авч, Яков ирж буй нь энэ ажээ. 

	— За тийм байж! Тийм байж... харин... яагаад та нар... би та нарт мөнгө явуулж байсан... гэж Василий хэлэв. 

	— Арвитай мөнгө биш шүү дээ? Байшин янзалсан... Мария хүнтэй суусан. Би анжис худалдаж авсан... таван жил шүү дээ... их хугацаа өнгөрчээ!

	— Тийм ээ! Тэгвэл, дутагдаа юу? Тийм байж дээ... Загасан шөл минь дэвэрчих нь гээд тэр босон гарч одов. 

	Дээр нь өлгөсөн тогоотой юм буцалж байгаа түүдгийн өмнө явган сууж галд мөчир хугачин хаялж Василий бодлогошров. Хүүгийн нь ярьсан бүхэн түүнийг тийм ч их догдлуулсангүй, харин эхнэр хүү хоёроо дурамжхан бодох сэтгэл төржээ. Таван жил болоход тэдэнд хэчнээн төгрөг явууллаа. Гэтэл тэд аж ахуйгаа өөд татаагүй л байдаг. Хэрэв Мальва байгаагүй сэн бол Яковт тэр хэдэн үг хэлэх л байсан. Эцгийнхээ зөвшөөрөлгүйгээр тосгоноос дураар явчихад ухаан нь хүрсэн байтлаа аж ахуйгаа эмхлүүлж чадахгүй байдаг. Энэ өдрийг хүртэл таатай хөнгөн амьдарч явсан Василий аж ахуйн тухай тун цөөн дурсаж байсан бол одоо таван жилийн турш ёроолгүй нүх рүү мөнгө цацаж илүү үрлэг үрсэн шиг өөрийн тухай гэнэтхэн дурсан боджээ. Тэр сүүрс алдан загасны шөлийг халбагаар хутгав. 

	Түүдгийн жижигхэн шаргал гал нарны туяаны дэргэд дорой буурай харагдах ажээ. Түүдгийн тунгалаг цэнхэр утаа цацлах давлагааныг угтаж тэнгис тийш суунаглана. Түүнийг дагуулан харж одоо тийм чөлөөтэй биш болж урьдынхаас дорой амьдарна гэж Василий боджээ. Энэ Мальваг лав Яков тааж мэдсэн байх... Гэтэл арилшгүй инээн наадсан эгдүүтэй айхавтар нүдээрээ залууг зовоож тэр хүүхэн овоохойд сууж байна. 

	— Чи ирэхдээ сүйт хүүхнээ тосгондоо лав орхисон биз? гэж Яковын нүүр өөд хараад тэр хүүхэн гэнэт хэлэв. 

	— Орхисон ч байж болно... гэж тэр дурамжхан хариулав. 

	— Сайхан хүүхэн үү дээ? гэж хүүхэн тоомсоргүй царайлан асуув. 

	Яков үл дуугарчээ. 

	— Дуугарахгүй яав?.. Надаас илүү юу, ямар вэ? гэхэд нь тэр өөрийн эрхгүй түүний нүүр өөд харжээ. Хацар нь цулцгар бор, уруул нь шимтэй, хавтай инээмсэглэн хагас ангайн чичирхийлнэм. Дугуй мөр, урагшаа төвгөр хөхний нь аясаар дармал даавуун ягаан цамц нь яггүй сайхан зохижээ. Гэвч түүний нэвт шувт ширвэсэн, инээмсэглэсэн ногоон нүд аягүй аж. 

	— Юунд чи тэгж хэлэв? гэж түүнтэй эрс тэс ярихыг хүссэн боловч хархүү гуйсан дуугаар санаа алдан хэлэв. 

	— Тэгээд яаж ярих юм бэ? гэж хүүхэн инээв. 

	— Бас юунд нь... инээгээ вэ?

	— Чамайг дооглож байна... 

	— Би чамайг яагаа вэ? гэж тэр гомдон өгүүлээд хүүхний харцнаас дахин нүдээ буруулжээ. 

	Хүүхэн юу ч хариулсангүй. 

	Тэр хүүхэн, эцэгтэй нь ямар холбоотойг Яков тааж мэдсэн нь түүнтэй дураар ярьж болохгүй болгов. Таасан зүйлээ ч гайхсангүй. Туслах үйлдвэрийн хүмүүс даруулгагүй болдог гэдгийг тэр сонссоны дээр түүний эцэг шиг эрүүл чийрэг хүн ийм урт хугацаанд эмэгтэй хүнгүй байх бэрхтэйг бас ойлгожээ. Гэвч эцгийн өмнө, энэ хүүхний өмнө нэг л эвгүй. Дараа нь тэр, тосгондоо гар хумхилгүй ажиллаж байгаа зовж зүдсэн эхийгээ дурсан санав. 

	— Шөл боллоо! гэж Василий, овоохойдоо орж ирж хэлээд алив Мальва халбага гарга! гэв. 

	Эцэг өөдөө хараад Яков: «Энэ хүүхэн энд үргэлж ирдэг нь илэрхий юм. Халбага хаа байдгийг нь ч мэдэж байна!» гэж боджээ. 

	Халбага аваад тэр хүүхэн, явж угаах хэрэгтэй, бас завин дотор архи бий гэж хэлээд гарав. 

	Эцэг хүү хоёр хойноос нь харсаар чимээгүй хоцорчээ. 

	— Чи энэнтэй яаж уулзав? гэж Василий асуув. 

	— Би контороор орж таныг сураглахад, энэ, тэнд байсан юм... «Элсээр явган явалтай биш. Би тийшээ очно. Завиар явъя» гэсэн юм. Тэгээд л ирлээ. 

	— Мөөн... «Одоо Яков маань ямар болоо бол?» гэж би бодож байлаа гэж Василий хэлэв. 

	Хүү нь эцгийнхээ нүүр өөд харж ялдамхан инээхэд Василий зоригжжээ. 

	— Зүгээр л авгай байгаа биз?

	— Зүгээр гэж Яков даган хэлээд нүд ирмэв. 

	— Ах дүүс минь, ямар чөтгөрөө хийх вэ! гэж Василий гараа даллан үглээд «Эхлээд би тэсвэрлэсэн, бүтсэнгүй! Заншсан юм... би эхнэртэй хүн. Тэр хувцас сэлбэж, бусад юм хийнэ... ерөөсөө... ээ дээ! Үхлээс зайлдаггүй шиг эмэгтэй хүнээс хаашаа ч зайлж чадахгүй! гэж чин санаагаар тэр тайлбараа төгсгөв. 

	— Над хамаа алга! Энэ таны хэрэг. Би таны шүүгч биш гэж Яков хэллээ. Тэгээд өөрийнхөө тухайд «Тийм амьтан чамд өмд сэлбэж өгнө өө... » гэж боджээ. 

	— Тэгээд бас би дөчин тавхан настай... энэнд зарлага бага... ямар миний эхнэр биш... гэж Василий ярив. 

	— Тэгэлгүй яах вэ гэж Яков зөвшөөрөвч «Харин бас л халаасаа хав дарсаар!..» гэж боджээ. 

	Хэлхсэн маахуур, шил архи барьж Мальва орж ирээд тэд загасны шөл ууцгаав. Дуугүй ууж идэж, үүдний элс рүү чанга тургилж ясыг нь хаялах ажээ. Яков ховдоглон их идэх нь Мальвад таатай байгаа бололтой, түүний эгдүүтэй том уруул түргэн түргэн хөдөлж, борлосон хацар нь түмбэлзэхийг тэр инээмсэглэн дуртайяа харжээ. Василий хэдий бага идэвч хүү, Мальва хоёрын тухай бодлоо тэр хоёрт мэдэгдүүлэхгүй гэж тун ховдоглон идэж буй дүр үзүүлэх гэж оролдож байв. 

	Уянгат давлагааны эгшигтэй махчин цахлайн орилох хослов. Халуу шатах нь намд намдсаар тэнгисийн үнэр нэвчсэн сэрүүн агаар овоохойд үе үе урсан орж ирнэ. 

	Амттайхан шөл, архи уусны дараа Яковын нүд мансуурчээ. Тэр бээр мангартан инээж, зогьсож, эвшээлгэн Мальваг хараад байхад нь Василий нэг арга олж хэлсэн нь: 

	— Яков аа, чи цай болтол түр тийшээ хажуулаач... бид чамайг сэрээе. 

	— За, тэгье ээ... харин та хоёр хаачих вэ? Ха-ха гэж Яков зөвшиж, овоолсон шуудай дээр уначхав. 

	Түүний инээхэд зовсон Василий яаруухан гарч одоход Мальва уруулаа жимийж хөмсөг хөдөлгөөд Яковт хариулсан нь

	— Бидний яах нь чамд ямар хамаатай юм бэ? Чи юу юм бэ? Чи бидний бурхан руу ам ангайна аа! Үгүй ер залуу минь!.. 

	— Би юу? За, за Азна... би чамд мэдүүлээд өгье! Чи яасан эд вэ... гэж Яков хойноос нь хэлжээ. 

	Тэр, хэсэг зуур эргэж хөлбөрч байснаа улайсан нүүрэндээ цатгалан, хөлчүү инээдэм илэрхийлэн унтжээ. 

	Василий татуурга дэгээ гурвыг элсэнд хатгаж дээд үзүүрийг нь холбоод дээрээс нь бас хаяж сүүдэр гарган хэвтээд толгойгоо салаавчлан, тэнгэр ширтжээ. Мальва ирж хажууханд нь элсэн дээр суухад тэр эргэж харах нь сэтгэл дундуурхан, гомдсон янзтай ажээ. 

	— Хүүдээ сэтгэл дундхан байна уу? гэж Мальва инээмсэглэн асуужээ. 

	— Тэр чинь... чамаас л болж... намайг дооглож байна! гэж Василий уруу царайлж хэлэв. 

	— Тийм үү? Надаас болж уу? гэж хүүхэн овжин байртай гайхан өгүүлэв. 

	— Тэгэлгүй яах вэ?

	— Иш хөөрхий зайлуул! Одоо яах вэ? Чамд ирэхээ болих юм уу, аан за, больё!

	— Ээ, муу шуламс чамайг! Хүн гэгч үү! Тэр дооглоход, чи бас... гэтэл та хоёр миний хамгийн дотно хүн! Юунд нь дооглоо вэ? Чөтгөрүүд! гэж Василий түүнийг зэмлээд буруу харж дуугүй болов. 

	Өвдгөө тэвэрч бүхэл биеэр алгуурхан найгалзан Мальва хөгжилтэй гялалзаж тэнгисийг ногоон нүдээрээ харж, гоо сайхныхаа чадлыг ойлгосон эмэгтэйчүүдийн бахдан инээх олон инээдийн нэгээр инээмсэглэжээ. 

	Цайвар далавчтай нүсэр том шувуу адил далбаат онгоц уснаа займран эргээс алслан улам цаашилсаар тэнгэр тэнгис хоёрын зааг нийлж зах хязгааргүй цэнхэртэн харагдах зүг зорьжээ. 

	— Юунд дуугүй байна? гэж Василий асуув. 

	— Бодож байна гэж Мальва хэлэв. 

	— Юу бодоо вэ?

	— Зүгээр л... гээд тэр хөмсөг хөдөлгөснөө дуугүй болж хэсэг байгаад нэмж хэлсэн нь: Хүү чинь сайхан залуу байна шүү... 

	— Чамд хамаатай юу? гэж Василий хардан өгүүлжээ. 

	— Юу ч гэсэн дээ... 

	— Сайхан мэдээрэй чи! Чи бүү тэнэглэ! Би хэдий номхон ч, чи битгий надаар оролдоорой, мэдэв үү гэж Василий түүнийг бүр сэжиглэж ширүүхэн харжээ. 

	Тэгээд тэр шүдээ зууж, нударга зангидан үргэлжлүүлэх нь: 

	— Чи өнөө ирэнгүүтээ л тоглож эхлэх нь энэ үү... би үүний чинь учрыг бас олоогүй л байна... хэрэв хө, мэдэгдвэл... чи амар заяа үзэхгүй шүү! Чиний инээх чинь хүртэл нэг л биш... яалаа ч гэсэн... би хүүхэн хүнтэй үг хэлэлцэж бас чадна шүү!.. 

	— Василий чи намайг бүү айлгах гээ... гэж хүүхэн түүнийг харах ч үгүй, тоомжиргүй хэлэв. 

	— Юү юү !Бүү тоглоом хий... 

	— Тэгвэл чи бүү айлга... 

	— Чамайг тохуурхаж эхэлбэл би хариуг нь өгнө гэж мэд... хэмээн Василий уурсан сүрдүүлэв. 

	— Зодох нь уу? гэж хүүхэн түүн тийш эргэн догдолсон царайг нь сониурхан харлаа. 

	— Чи ямар хадагтай юу? Хавдтал чинь... 

	— Би чиний юу вэ, эхнэр чинь юм уу? гэж Мальва тайвуухан яруухан асуугаад хариу сонсолгүй цааш өгүүлсэн нь: 

	— Эхнэрээ зодож сурчхаад чи бас намайг зодно гэж бодож байна уу? Хэрхэвч үгүй. Яагаад ч үгүй. Би өөрөө өөртөө эзэн, хэнээс ч айхгүй. Чи харин хүүгээсээ айхдаа сүйд болж байгааг нь, ичмээр юм! Бас тэгээд намайг айлгах гэв. 

	Тэр сэжигтэйхэн толгой хаялж дуугүй болов. Түүний аягүй хүйтэн үгс Василийн зэвүүг дарав. Урьд өмнө нь тэр хүүхэн хэзээ ч түүнд тийм гоё сайхан харагдаж байсангүй билээ. 

	— Дэмийрч, хашхичиж байх... гэж тэр хайрлах зэвүүцэх хослон үглэв. 

	 — Чамд бас өөр хэлэх юм байна. Сережид бас чи бардамнасан. Чамгүй бол би талгүйтэй адил амьдарч чадахгүй гэж бодоо юу чи! Тэр дэмий... би чамд дурласандаа ч ирж байгаа юм биш, энэ газар орны сайханд л болсон хэрэг... гэж тэр гараа алдлан орчныг заагаад энд ямар нэг өөдгүй хүнгүй, сэлүүхэн тэнгис тэнгэр хоёрт болдог ч байж магадгүй. Чи яах вэ, байсан байгаагүй над ялгалгүй... энэ газар эдэлсний хөлс өртөг болж байна... Сереж байсан сан бол би түүнд гэж ирэх сэн. Хүү чинь байсан бол бас түүнд гэж ирэх сэн... ер нь тэгээд та нарын хэн нь ч байхгүй бол бүр сайн... чи намайг гомдоолоо!.. хэрэв гоо үзэсгэлэнгээ бодвол би хэзээ ч дуртай эрийг шилж олж чадна аа... 

	Үгүй ер өө? гэж Василий хяхнан сийгүүлж хэлээд гэнэтхэн хүүхнийг багалзуурдан авч дугтчихад нүдэнд нь цус бууж царай нь улайвч хүүхэн ер эсэргүүцсэнгүй, хоолойг нь шахаж буй түүний гар дээр хоёр гараа зүгээр л тавиад нүүр өөд нь ширтжээ. 

	— Чи ийм хүн юм бий? гэж Василий хүржигнэн хүрхрэн бас турсага чинь, дуугүй байж... бас намайг тэвэрч, таалалцаж байж... Би чамайг номхотгоод өгье ээ! гэв. 

	Тэгээд, тэр хүүхнийг газар шахаж чанга зангидсан хүнд нударгаар хүзүү рүү нь ээлжлэн ширүүхэн буулгав. Хүүхний цэлхгэр хацар дээр нударга нь чинээгээрээ буухад Василийн тав нь ханана. 

	— Хортон минь ямар байна? гэж тэр баяртай асуугаад цааш нь түлхэв. 

	Хүүхэн чимээ ч үгүй, тайвуухан гэдрэгээ унах нь улайж зүдэрсэн ч сайхан хэвээрээ ажээ. Түүний ногоон нүд нь сормуус дороосоо Василийг занаж хүйтнээр харжээ. Гэвч хор шараа бахаа ханатал тайлж цадаад сэтгэл нь хөөрөн түүний харцыг ч анзаарсангүй. Тэгээд баяр хөөр болж хүүхнийг хартал харин инээмсэглэчихсэн, зузаан уруул нь чичиргэнэн нүд нь цог бадарч, хацар дээр нь хонхорхой үзэгдэв. Василий түүнийг гайхан хараад: 

	— Чи муу чөтгөр чинь! гээд гараас нь эвгүй угзчиж хашхирав. 

	 Василий! Чи намайг зодож байгаа юм уу? гэж хүүхэн үл мэдэг асуув. 

	— Өөр хэн байх гэж хэмээн тэр яахаа ч мэдэхгүй дэмий ширтэн асуужээ. Түүнийг дахиад алгадах юм биш үү? Гэвч омог нь бүр дарагдаад, дахин түүний өөдөөс гар сарвайх чадалгүй болжээ. 

	— Чи над дурладаг юм шив дээ? гэж хүүхэн дахин шивнэн асуух нь халуу цоргиулав. 

	— За, чиний хүслээр болог! гэж тэр уруу царайтайхан өгүүлжээ. 

	— Чамайг над дурлахаа байчхаж гэж би бодсон юм шүү дээ... «Сая хүүгээ ирэхээр л... намайг хөөх нь ээ...» гэж бодлоо... гээд хүүхэн хачин жигтэй чанга инээжээ. 

	— Тэгнээ! Хүү гэдэг чинь над ямар цааз биш дээ? гэж хэлээд тэр мөн л дурамжхан инээжээ. 

	— Хүүхнийг өрөвдөн хайрлаж хэлсэн үгийг нь санаад, хатуу сургамжлан өгүүлсэн нь: 

	— Хүү ямар ч холбогдолгүй ээ... харин миний алгадсан тухайд гэвэл-Яах гэж оролдсон юм бэ? Чиний л буруу. 

	— Би зүгээр л тэгсэн юм... чамаар зугаа хийж... гээд хүүхэн түүн тийш ойртож мөрөө нийлүүлэв. 

	— Зугаа хийхээ! Юун зугаа гаргах? Зугаалав уу тэгээд... 

	— Зүгээр, би уурлахгүй, хайрлахдаа халагласан шүү дээ чи! Харин би үүний чинь горыг гаргаж чадна... гэж Мальва итгэлтэйхэн хэлж нүдээрээ ширвээд, хяламхийн харж, дуугаа намтган давтан өгүүлсэн нь: — Ээ, би горыг чинь гаргана! гэжээ. Тэр үг Василийн чихэнд дуртай юмыг чинь гүйцэлдүүлнэ гэсэн амлалт шиг таатайхан сонстож догдлон инээж: 

	— Яаж? За, алив? гэж асуув. 

	— Гайгүй үзнэ дээ... гэж Мальва тайван өгүүлэхэд уруул нь чичрэглэжээ. 

	—  Ээ дээ, хонгор минь! гэж дуу алдаад Василий хайрын гараар түүнийг чанга тэвэрч, — Харин чамайг зодсон биш чи бүр нандин санагдах боллоо! Үнэхээр! Заяаных уу, биш үү? гэв. 

	Тэдний дээгүүр цахлай эргэлдэж, тэнгисийн зөөлөн салхи бараг тэдний хөлд хүртэл давлагаа үсчүүлэн, тэнгисийн цаглашгүй инээд чихэнд хангинасаар л ажээ. 

	— Ээ дээ, бид гэгч! гэж Василий өөрийг нь налсан хүүхнийг бодлогошронгуйхан илбээд уужуухан санаа алдан, — Ертөнцөд нүгэлтэй бүхэн нь амттай байх юм. Чи ч ямар юм ойлгох биш дээ... Би зарим үед амьдралын тухай бодсоор байтал бүр айдас хүрдэг юм. Голдуу шөнө... нойр хүрэхгүй... харахад өмнө чинь тэнгис, дээр чинь тэнгэр, эргэн тойрон пад харанхуй... тэр дунд чи ганцаараа гэж бод! Тэгэхэд чи өөрөө хачин жижигхэн оргиод л... дор чинь газар займраад л... чамаас өөр, огт хүнгүй юм шиг. Хэрэв тэр үед чи надтай байсан сан бол доо... ядаж хоёулаа шүү дээ... гэв. 

	Мальва нүдээ аниад өвдөг дээр нь дуугүйхэн хэвтжээ. Нар салхинд хүрэнтсэн баргар, дөлгөөн Василийн нүүр, хүүхэн дээрээс өнгийж, гандсан өтгөн сахал нь хүзүү хоолойг нь гижигдэхэд хүүхэн үл хөдөлнө. Зөвхөн түүний цээж намуухан оволзоно. Василийн нүд заримдаа тэнгист сатааран, заримдаа хажуу дахь тэр цээжийг ажиглан байснаа шар тос мэлтэрсэн халуун будаа идэх адил чанга чанга тамшаалан яаралгүйхэн хүүхний уруулыг үнсэж эхлэв. 

	Тэд тийнхүү бараг гурван цаг өнгөрөөжээ. Тэнгис рүү нар уруудаж эхлэхэд сая Василий уйтгарт дуугаар ийн өгүүлрүүн: 

	— За, явж цай буцалгая... удахгүй зочин маань сэрнэ... гэжээ. 

	Мальва эрхэлсэн муур шиг залхуутайхан хөндийрөхөд Василий дурамжхан босож овоохой руу оров. Сормуусаа хүүхэн дөнгөж сөхөн түүний хойноос хараад ядарсан хүн хүнд үүргээ буулгаж амрах адил санаа алдав. 

	Дараа нь гурвуулаа түүдэг тойрон сууж, цай ууцгаажээ. Жаргах нарны гэрэл туяанд тэнгис ув улаан эрдэнэсийн өнгөөр будагдаж номин ногоон давлагаа гялалзана. 

	Цагаан шавар аягатай цай оочлонгоо Василий, тосгоны тухай хүүгээсээ асууж, өөрөө дурсан бодох ажээ. Тэдний алгуур яриаг Мальва үймүүлэлгүй дуугүй чагнажээ. 

	— Тариачид яаж л амьдарч байна даа?

	— Яаж ийгээд л болж байна!.. гэж Яков хариулав. 

	— Мань мэтэд нэг ч, их юм хэрэггүй шүү дээ! Байр, хүрэлцэхүйц тариа будаа... баяраар аяга архи. Гэтэл энэ чинь олдохгүй!.. хэрэв гэртээ хооллож л болох сон бол би наашаа явах гэж үү? Тосгондоо бол би өөртөө эзэн. Цөмтэй л адилхан хүн. Энд бол зарц... 

	— Гэсэн ч энд ажил хөнгөн, цатгалан... 

	— Ээ дээ, тэр ч тийм бишээ! Яс янгинах үе ч байх л юм. Бас тэгээд энд чинь бусдын ажил хийнэ. Тэнд бол өөртөө л зүтгэнэ... 

	— Бас илүүхэн мөнгө олж болно гэж Яков тайвуухан сөргөж хэлэв. 

	Хүүгийнхээ хэлдэгтэй дотор сэтгэлдээ Василий санаа нийлжээ. Эндхээс ажил амьдрал тосгонд илүү хүнд гэж бодовч Яковыг мэдчих бий гэхээс дургүйцэж тэр ширүүхэн өгүүлсэн нь: 

	— Чи эндхийн цалин хөлсийг мэдэх үү? Тосгонд бол харин... 

	— Нүх шиг харанхуй хавчиг, ялангуяа авгайчуулын амьдрал бол нулимснаас өөр юм үзэхгүй... гэж Мальва мушилзав. 

	— Авгайчуулд хаана ч адилхан... нэг л нар байна. Нэг л ертөнц байна!.. гэж Василий түүнийг харж царай барайлган хэллээ. 

	— За чи бүү худал хэл! гээд хүүхэн сэргэн: — Би тосгонд байсан бол хүссэн ч тэр, хүсээгүй ч тэр, заавал эрд гарна. Нөхөртэй авгай гэдэг үүрдийн боол, ээрч хатгаад л, мал дагаад л хүүхэд төрүүлээд л... дуусна. Өөрт нь ер ашигтай юм юу үлдэх вэ? Гагцхан эрийн л зодох зандрах шүү дээ!.. 

	— Ганцхан ч зодоод байхгүй... гэж Василий үгийг нь таслав. 

	— Харин энд би хэнийх ч биш гэж хүүхэн түүний үгийг үл тоомсорлон ярих нь: — Цахлай шиг л хүссэн тийшээ ниснэ. Замыг минь хэн ч цагдахгүй... хэн ч надад гар хүрэхгүй!.. 

	— Гар хүрвэл яах вэ? хэмээн мишилзэж Василий сануулах байдлаар асуув. 

	— За, би хариуг нь өгнө! гэж хүүхэн намуухан хэлээд нүдний нь цог унтарлаа. 

	Василий хүлцэнгүй инээгээд: 

	— Ээ дээ, чи золбоотой мөртөө доройхон авгайчуулын үг донгосох юм. Тосгоны авгайчуул бол хүний амьдралд хэрэгтэй... энд бол чам шиг... зөвхөн аальгүйтэх гэж амьд явдаг... гэж дуугүй болон нүгэл хийх гэж хэмээн нэмж хэлэв. 

	Тэр хоёрын яриа тасрахад Яков бодлоготойхон санаа алдсанаа: 

	— Энэ тэнгис хязгааргүй юмаа даа... гэв. Тэгээд тэр гурвуулаа өмнөх их уудам тийш дуугүй ширтэв. 

	— Хэрэв энэ цөмөөрөө газар байсан сан бол доо! гэж Яков гараа алдлан хэлээд: — Хар хөрстэй болоосой! Хагалах сан даа! гэв. Хүслээ илтгэе гэж чармайхдаа бага зэрэг улайрсан хүүгийнхээ нүүр өөд бахдан харж Василий: 

	— Ай даа! гэж тэнүүн сайхан инээжээ. Газрыг хайрласан үг хүүгийнхээ амнаас сонсох нь түүнд таатай байжээ. Тэр хайр нь үйлдвэрийн чөлөөт амьдралаас тосгон руу нь Яковыг удахгүй буцааж дуудах байх гэж боджээ. Тэгэхэд тэр эндээ Мальватай үлдээд бүх юм хуучнаар байх болно. 

	— Яков чи тун олж хэллээ! Тариачид тэгэх ёстой. Тариачин газар хоёр бат юм. Амьд байсан цагтаа түүнээс хагацвал өнгөрөх нь тэр! Тариачин хүн газаргүй байх чинь үндэсгүй модтой адил. Ажилд таарах ч байсан таарахгүй ч байсан удаан амьдарч чадахгүй өмхөрнө! Хачин их мөлжсөн хаясан юманд тийм сонин сайхан юу байх вэ!.. Яков чи тун сайхан үг хэллээ... гэв. 

	Түмэн өнгийн гайхамшигт сайхан гэрэл туяагаар усыг нь чимсэн нарыг тэнгис баяртайяа угтан авч цалгилах долгионоор аялгуу өргөн золголоо. Амьдралыг цогцлогч ариун гэрлийн ундраа, аялгуу сайхан өнгөт алтан наран, энэ гурван хүнээс алс мөн ийнхүү орших нойрмог газар орныг ургахын баярт улаан гэрлээрээ сэргээх гэж яаран тэнгистэй салах ёс гүйцэтгэнэм. 

	— Нар жаргахыг харах бүр л дотор сэтгэл хайлаад урсчих шиг болох юм нээрээ шүү! гэж Мальвад Василий хэлэв. 

	Тэр хүүхэн хариу хэлсэнгүй. Тэнгисийн тэртээг ажигласан Яковын цэнхэр нүд инээмсэглэх аж. Өдрийн эцсийн агшин тасарсан зүг руу тэр гурав удтал бодлогошрон харжээ. Тэдний өмнө түүдгийн нурам улайна. Араас нь шөнө хар сүүдрээрээ тэнгэрийг бүтээнэ. Шаргал элс бараантан, цахлай үзэгдэхээ байгаад эргэн тойрон таатай тогтуун нам гүм болжээ. Тэр ч атугай цуцдаггүй долгио хүртэл өдрийнх шигээ нүргээн шуугиантай биш болж, хошуу элс өөд мөлхөнө.

	— Би суугаад яах вэ? Явъя даа? гэж Мальва хэлэв. 

	Василий займран хүүгээ харснаа: 

	— Юунд яарах вэ? Хүлээж байтал сар гарна... гэж дурамжхан бувтнав. 

	— Сараар яах юм бэ? Би ер айхгүй. Би эндээс анх удаа л шөнө явж байгаа биш дээ! гэв. 

	Яков эцэг тийшээ нүдээ жаатайлган инээдээ нуун харснаа дараа нь Мальва руу харахад тэр мөн өөдөөс нь харж байхад нь эвгүй санагдав. 

	— За, яах вэ! Яв, явдаа! гэж Василий сэтгэл дундуурхан зөвшөөрөн хэлэв. Хүүхэн босож салах ёс хийгээд элсэн хошууны эргийн дагуу алгуурхан явлаа. Давлагаа түүнтэй наадах адил хөл дор нь хуйлран ирнэ. Тэнгэрийн алтан цэцэг болсон одод түгнэ. Василий, хөвүүн хоёроос холдон яваа Мальвагийн цамц нь үлдэж бүхий тэр хоёрт тод харагдан харанхуйд зуралзан үзэгдэнэ. 

	 

	Хайрт хонгор минь хурдхан ирээч! 

	Халуун мээмэнд минь түргэхэн наалдаач!

	 

	гэж Мальва өндөр цэх хоолойгоор дууллаа. 

	Тэр хүүхэн дороо зогсоод хүлээж байх шиг Василийд санагдав. «Тэр муу шуламс лав, надаар оролдож байгаа болов уу даа» гэж бодоод тэр эгдүүцэн нулимжээ. 

	— Үгүй ер өө! Дуулж байна! гэж Яков мушилзав. Харанхуйн дунд тэр хоёрын нүдэнд хүүхэн зөвхөн цайвар толбо харагдах болов

	 

	Хунгийн өнгөт хоёр мээмийг минь

	Хайрлаж бүү гамнаарай

	 

	гэж хүүхний дуулах тэнгисийн дээгүүр цуурайтна. 

	— Ээ чааваас гэж дээ! гэж Яков дуун алдаад нялуун үг сонстох тэр зүг рүү бүх биеэр тэмүүлжээ. 

	— Тэгэхлээр чи аж ахуйгаа эмхэлж чадаагүй байх нь ээ? гэж Василийн ширүүн дуу хадав. Яков гайхаш тасарсан байдлаар түүн тийш харжээ. 

	 

	Энэ шөнө ганцаараа... 

	Эгээ л... унтаж чадашгүй!

	 

	гэсэн цовоолог дууны үгс давлагаа шуугихтай хутгалдаад тэр хоёрын сонорт дутуу хагас дуулдах ажээ. 

	— Халуун байна! Шөнө болоод байхад... халуун байна! Хараалын муу газар... гэж Василий элсэн дээр тунтганан уйтгартайяа өгүүлэв. 

	— Энэ элс... өдөр нь халжээ... гэж Яков ээрэх адил нөгөө тийшээ харж хэлэв. 

	— Чи яагаа вэ? Дооглож байна уу? гэж эцэг нь түүнээс ширүүхэн асуув. 

	— Би юу? Юунд тэр вэ? гэж Яков гэмгүй царайлан асуув. 

	— За-за, зүгээр, юунд ч биш... гэлцэн тэд дуугүй болжээ. 

	Харин намуухан зөөлхөн дуудах ч шиг, амьсгаадах ч шиг, чимээ долгионы шуугиан нэвт сонстох ч шиг болжээ. 

	Түүнээс хойш, хоёр долоо хоног өнгөрч дахин ням гараг болж Василий Легостев мөн л Мальваг хүлээн овоохойнхоо ойролцоо элсэн дээр хэвтээд тэнгис тийш ширтжээ. Эзгүй тэнгис инээн, нарны туяагаар наадахад, хуйларсан хөөсөө элс өөд цацаж эргэн тэнгистээ орж шингэх гэж давлагаа оволзон гарч ирэх ажээ. Арван дөрөв хоногийн өмнө алив юм ийм л байж билээ. Гагцхүү Василий нууц амрагаа урьд нь бат итгэлтэй хүлээдэг байсан бол өнөөдөр тэсэн яджээ. Өнгөрсөн ням гарагт тэр ирээгүй өнөөдөр заавал ирэх ёстой. Ирнэ гэдэгт ч тэр эргэлзсэнгүй, харин хурдхан учрахыг яарчээ. Өнөөдөр Яков саад болохгүй. Гурав дахь өдөр тэр гувчуур авах гэж бусад ажилчны хамт ирэхдээ ням гарагт өглөөгүүр хот орж цамц худалдаж авна гэж хэлсэн билээ. Тэр бээр сард арван таван рублийн хөлстэй загасчдын бүлэгт орж хэдэн удаа загас барихаар яваад золбоотой сэргэлэн харагдах болжээ. Бусад ажилчны нэгэн адил түүнээс давсалсан загас ханхалж, бусдынхаа нэгэн адил бохир, ноорхой болжээ. Хүүгийнхээ тухай ийнхүү бодохдоо Василий санаа алджээ. «Тэр эндээ хоргодож дасчихвал... тосгондоо буцаж явах дургүй болоод... би өөрөө явахад хүрнэ... »

	Тэнгист зөвхөн цахлай л үзэгдэх ажээ. Тэнгэр тэнгис хоёрыг заагласан тэртээ нарийн зурвасхан элсэн эрэгт бяцхан хар цэг харагдаад хөдөлсөөр хөдөлсөөр алга болном. Нарны гэрэл хэдийнээ тэнгист эгц тусах авч завь харагдахгүй л байлаа. Энэ үед Мальва хэдийнээ ирчихсэн байдаг сан. 

	— Хоёр цахлай тэнгэрт зууралдаж өдөө бутартал ноцолдох ажээ. Тэнгисийн түвшнээ нарны гэрлийн цэнгэн наадах авиа лугаа зүйрлэмээр гэгээн огторгуйн амар баясгалантай ая нийлүүлэгч давлагааны үргэлждийн хөгжөөнт дууг цахлайн муухай чархрах нь эвдэх ажээ. Хоёр цахлай ноцолдсоор усанд унаж өвдөж хорсохдоо зэвүүн чархралдаад дахин агаарт хөөрч нэг нэгнээ хөөцөлдөх ажээ... Гэтэл тэдний найз сүрэг цахлай тэр хоёрын тэмцэлдэхийг мэдээ ч үгүй юм шиг мяралзсан тунгалаг ногоовтор усанд шумбан загас ховдоглон хөөцөлдөх ажээ. 

	Тэнгис эзгүй хэвээр. Тэнгисийн тэртээ алсын эрэгт танил хар толбо үзэгдэхгүй л байлаа... 

	— Иршгүй нь ээ? За, байг! Чи юү гэж бодож байв аа? гэж Василий чанга хэлжээ. 

	Тэгээд тэр, нөгөө эргийн зүг дургүйцэн нулимжээ. Тэнгис мяралзнам. Хоол хийж идэх гэж Василий босож овоохойдоо оров. Гэвч тэр юм идэх дургүй хүрч хуучин байрандаа хэвтжээ. 

	«Ядаж Сереж ирээсэй дээ!» гаж тэр сэтгэлдээ өгүүлээд Сережийн тухай бодсон нь: — Тэр золигийн хөвүүн, хүн бүгдийг дооглоод, хүн бүгд рүү нударга далайна. Бичиг үсэгтэй, эрүүл чийрэг цовоо мөртөө архичин. Тэр овоо зугаатай... авгайчуулын сэтгэлийг авдаг л хүн... тэр саяхнаас үзэгдэх болсон ч цөм л түүнийг гэж гүйгээд л байх юм. Ганцхан Мальва л түүнээс хөндий яваа юм... Гэтэл ирдэггүй нь хачин... ! Баларсан муу хүүхэн! Зодлоо гэж тэр уурлаа юм болов уу? Тэр чинь ямар урьд нь зодуулж үзээгүй юм биш дээ? Бусад нь яаж зоддог байлаа, одоо түүнийг болгоно оо!.. Хүүгийнхээ тухай, Сережийн тухай, гол нь Мальвагийн тухай тийнхүү бодсоор Василий элсэн дээр хөлбөрөн хүлээсээр л байв. Түгшсэн сэтгэлд нь хардах муу санаа алгуур төрөхөд Василий аль болохоор тэр бодлоос дайжихыг хичээжээ. Хардах сэтгэлээ далдлахыг оролдон нэгэнтээ босож элсэн дээгүүр баахан явснаа нэгэнтээ хэвтэж үдэш орой болтол тийнхүү холхин өнгөрөөжээ. Тэнгист харуй бүрий боллоо. Гэвч завь хүлээж тэнгисийн алсыг харуулдсаар л байжээ. 

	Тэр өдөр Мальва ирсэнгүй. 

	Василий унтахаар хэвтэхдээ нөгөө эрэг очих бололцоогүй албандаа уурлаж уруу царайлан зүүрмэглэж эхлэхэд нь нойрон дунд холхон сэлүүрийн чимээ сонстох шиг болно. Тэгэхлээр тэр булингарт харанхуй тэнгис рүү саравчлан харахад эрэг дээр үйлдвэрийн тэнд хоёр түүдэг ноцох бөгөөд тэнгист юу ч үл үзэгдэх ажээ. 

	— За, яах вэ, шуламс! гэж тэр занав. Тэгээд бөх гэгч нь унтжээ. 

	Тэр өдөр үйлдвэрийн тэнд юу болсныг өгүүлбэл: 

	Нар халуун шатуулах яагаа ч үгүй, тэнгисээс сэрүү татсан сайхан өглөөгүүр эрт Яков босож модон гэрээс гараад нүүр гараа угаах гэж тэнгис рүү явж эрэг хүрэхэд Мальва эрэг өөд цоройлгосон сэлүүрт том завины ирмэг дээр суугаад нүцгэн хөлөө гадагш нь унжуулж, нойтон үсээ самнаж байх нь тааралджээ. 

	Яков зогсоод түүнийг сонирхон харжээ. 

	Цээж нь задгай, даавуун цамц өрөөсөн мөрөнд нь эгэлдрэглэж мөр нь аятай сайхан аж. Сэлүүрт том завины ирмэгийг давлагаа цохилж Мальва нэгэнтээ тэнгис дээр өргөгдөн нэгэнтээ нүцгэн хөл нь бараг усанд дүрэгдэх шахан доор орох ажээ. 

	— Усанд ороо юу? гэж Яков хашхирав Түүн тийш нүүрээ эргүүлж хүүхэн хялавхийн хараад ахин үсээ самнангуутаа хариулсан нь: 

	— Тэглээ, сэллээ... юун эрт босоо вэ?

	— Чи бүр эрт... 

	— Харин би чамд юуны нь жишээ болох вэ? гэхэд Яков хариу хэлсэнгүйд хүүхэн: 

	— Миний байхаар бол, амь зуухдаа чи толгойгоо авч явахад хэцүү л болно доо! гэв. 

	— Эйн? Ээ чи, яасан аймшигтай амьтан бэ! гэж инээмсэглээд Яков явган сууж нүүр гараа угааж эхлэв. 

	Гараараа ус утгаж нүүр лүүгээ цацаж угааж сэргээд цамцныхаа хормойгоор арчин Мальвагаас асуусан нь: 

	— Чи юунд дандаа намайг айлгаж байдаг юм бэ?

	— Харин чи юунд л дандаа надаас нүдээ салгадаггүй юм бэ? гэхэд нь Яков үйлдвэрийн бусад эмэгтэйчүүдээс илүүгээр Мальваг хардгаа ер санасангүй учир түүнд гэнэт ийн хэлсэн нь: 

	— Өө, яа яа, ямар сүрхий амттайхан эд вэ?

	— Чиний ингэж наалдаад байгааг эцэг чинь мэдвэл хүзүүг чинь амтална даа! гэж хэлээд тэр Яковын нүүр өөд сүрхий эгцлэн ширтжээ. 

	Яков инээмсэглээд сэлүүрт том завин дээр гарав. Энэ хүүхэн юунд нь наалдлаа гэж ярьж буйг тэр бас л ойлгосонгүй. Гэвч тэгж хэлж байгаагаас л хойш, түүнийг онцолж харсан л байх нь ээ дээ. Яковт хөгжөөнтэй таатай санагджээ. 

	— Эцэг яана гэж, — Чи ямар түүнд худалдагдсан юм уу? гэж хэлээд тэр завин дотуур явж түүн тийш очжээ. 

	Хүүхний хажууд суугаад нүцгэн цээж, хагас цухуйсан мөөм, тэнгис ханхалсан цовоо чийрэг бие цогцсыг нь ширтжээ. 

	— Ээ, чи-ямар сүрхий таатай вэ? гэж хүүхнийг ажиглан хараад тэр гайхан дуу алджээ. 

	— Чамд хамаагүй! гэж түүнийг харах ч үгүй, задгай хувцсаа засах ч үгүй тэр товчхон өгүүлжээ. 

	Яков санаа алдав. 

	Өмнөтэй нь өглөөний нарны туяанд тэнгис хязгааргүй цэлэлзэнэ. Салхины зөөлөн амьсгалаар үүссэн мяралзах намуухан давлагаа завь руу аяархан цохилно. Тэнгисийн торгомсог цээжин дээрх шарх адил алсад элсэн хошуу бүрэлзэнэ. Тэнд бас цаадтайх цэнхэр тэнгэрийн тунгалаг өнгөнөөс ялгаран нарийхан уурга зурайн сүүмийж, салхинд даавуу хийсэх нь харагдана. 

	— За, залуу минь! гэж Мальва Яковыг харалгүй хэлээд, би таатай байлаа ч чамд хамаагүй... харин би хэнд ч худалдагдаагүй. Эцэгт чинь ч захирагдахгүй. Зоргоороо л амьдарна. Харин чи надаар битгий оролд. Яагаад гэвэл би Василий та хоёрын хоорондуур орох дургүй байна... янз бүрийн маргаан хэрүүлд дургүй байна... ойлгов уу? гэв. 

	— Би яагаа вэ? Би чамайг өдөөгүй байна гэж Яков гайхан хэлэв. 

	— Чи намайг өдөж зүрхлэх ч үгүй! гэж Мальва хэлэв. Хүний хувьд, эрийн хувьд гомдмоор сүрхий зангаар Мальва энэ үгийг Яковт хэлжээ. Тэгэхэд нь омогт хурц сэтгэл дүрсхийн хөдөлж нүд нь манасхийн: 

	— Айн? Зүрхлэхгүй ий? гэж хүүхэнд дөхөн дуу алдав. 

	— Зүрхлэхгүй!

	— За? За, өдвөл яах вэ?

	— Өд!

	— Харин яах вэ?

	— Тэгвэл би шилэн хүзүү рүү чинь дэлсээд, чи усруу тонгорно доо!

	— За, алив цохиоч!

	— За, өдөөч!

	Төөнөрсөн нүдээр хүүхнийг хараад тэр бяртай том сарвуугаараа мөрөөр нь чанга тэврэн авч нуруу цээжин нь шахжээ. Хүүхний халуун чийрэг бие хүрмэгц Яковын бүх бие халуу оргиж хоолой нь хачин чавцран байж: 

	— За! За. цохь! За.. ямар байна гэв. 

	— Яков аа, тавь! гэж түүний чичирхийлсэн гараас мултрахыг оролдон хүүхэн тайван хэлэв. 

	— За шилэн хүзүүгээр гээ биз дээ?

	— Тавь! Дэмий юм болно шүү!

	— За, чи намайг бүү айлга!

	— Ээ чи... бөөрөлзгөнө өө! гэж хүүхэнд улам наалдан ягаан хацарт нь зузаан уруулаа хүргэжээ. 

	Хүүхэн цовоолог инээж Яковын гараас чанга шүүрэн авч гэнэтхэн бүх биеэр урагш хүчтэй зүтгэжээ. Тэр хоёр бие биеэ тэврэлцсэн хэвээр усан дотор маш хүчтэй унаад үсэрч цалгисан хөөсөн дунд далд оров. Тэгснээ цалгилсан усан дундаас Яковын айсан царайтай нойтон толгой үзэгдэж хажууханд нь Мальва гарч иржээ. Яков гараар цөхрөнгүй даллан эргэн тойрныхоо усыг самчин хужигнаж хүрхэрнэ. Харин Мальва чанга хөхрөөд түүнийг тойрон сэлж давстай усан дусал нүүрэнд нь үсчүүлэн түүний том сарвуунаас бултах ажээ. 

	— Чөтгөр! гэж цацан Яков хашхираад: 

	— Би живэх нь ээ! Живлээ!.. Нээрээ шүү... живлээ! гашуун ус... хүүе... живлээ! гэв. Гэвч хүүхэн түүнийг тоолгүй орхиод эрэлхүү самчин, эрэг тийш сэлэн очиж завь өөд шалмаг авиран дахин ирмэг дээр нь гараад өөр лүү нь яаран сэлж яваа Яковыг харан инээжээ. Түүний биед нойтон хувцас нь наалдаад өвдөгнөөс мөр хүртэлх биеийн хэлбэр нь дурайн харагдах ажээ. Завь тийш сэлж ирээд Яков түүнээс гараар зууран барьж, өөрийг нь дооглон хөгжилтэй инээж буй тэрхүү нүцгэн шахуу хүүхнийг шунан ширтэнэ. 

	— За, хав загас минь, гараад ир! гэж хүүхэн инээнгүүтээ хэлээд өвдөг сөхрөн, нэг гараараа завинаас бэхлэн барьж, нөгөө гараа Яков руу сарвайжээ. 

	Гарыг нь шүүрэн бариад Яков хөгжүүнээр ийн өгүүлрүүн: 

	— За... одоо тэсээрэй! Би чамайг умбуулна даа! гэж тэр мөрөөр татсан гүн усанд зогсоод хүүхнийг өөр тийшээ татахад түүний толгой дээгүүр давлагаа цалгилж завь мөргөөд Мальвын нүүр өөд үсчинэ. Хүүхэн далдиран инээж байснаа гэнэтхэн ухасхийн ус руу харайж бүх биеийнхээ хүндээр Яковыг түлхжээ. Тэр хоёр дахин ус цацлан хүржигнэн, тургичиж ногоонтсон усан дотор хоёр том загас адил тоглож эхлэв. 

	Нар тэднийг харан мишээж, нарны.. туяанд үйлдвэрийн байшингийн цонхны шил гялалзан мөн мишээх ажээ. Тэдний хүчит гараар ярагдсан ус шуугьж, тэднээс айсан цахлай чихэнд адтай хашхичин хучигдан далд орох тэр хоёрын толгой дээгүүр нисэх ажээ. 

	Тэгээд тэр хоёр усанд баахан ядраад эрэг дээр гарч амрахаар наранд ээж суув. 

	Үгүй! гэж Яков нүүрээ атируулж нулимаад: — Энэ муу, баларсан ус! Ийм баларсан юм байх гэж дээ! гэв. 

	— Орчлонд баларсан юм зөндөө шүү дээ залуу минь жишээ нь залуус бол дэндүү олон гэж! Мальва үснийхээ усыг шавхран инээжээ. 

	Хүүхний үс нь богинохон ч гэлээ хар, өтгөн сайхан ажээ. 

	— За, за, чи өвгөнийг өөртөө татчихаад! гэж Яков доогтой инээж хуруугаар сүвээ рүү нь хатгажээ. 

	— Тарчиг залуугаас тартай хөгшин дээр. 

	— Эцэг нь сайн юм бол хүү нь бүр ч сайн байх шүү дээ. 

	— Өөе ээ! Чи хаа ингэж бардамнаж сурав аа?

	— Намайг тийм муу эр биш гэж тосгоны хүүхнүүд үргэлж над ярьдаг байсан л. 

	— Хүүхнүүд чинь юм мэддэг улс уу? Харин чи надаас асуу... 

	— Чи юу юм бэ? Чи тэгээд хүүхэн биш юм уу?

	Хүүхэн түүнийг ширтэхэд тэр эгдүүтэй инээжээ. Тэгэхэд нь хүүхэн гэнэт төв шулуун болж үнэн голоосоо айн хэлжээ. 

	— Байсан юм. Тэгээд нэг удаа төрсөн юм!

	— Эвтэй боловч онц биш юм гэж хэлээд Яков инээв. 

	— Тэнэг мал! гэж Мальва огцомхон хэлээд буруу харав. Яков зүрхшин дуугүй болж уруулаа жимийжээ. 

	Нойтон хувцсаа хатаах гэж нар руу эргэлдэн хагас цаг хэртэй тэр хоёр дуугүй байв. 

	Модон гэр, үргэлж дээвэртэй урт бохир саравчинд ажилчид сэрж байна. Холоос харахад тэд цөм ижил хөл нүцгэн, ноорхой цоорхой аж.... Тэдний хэржигнэх дуу эрэг хүртэл дуулдаж, хэн нэг нь хоосон торхны оёор цохиж том хэнгэрэг адил дүнгэнэсэн дуу цуурайлна. Хоёр эмэгтэй хэрэлдэж, нохой хуцна. 

	— Босоцгоож байна. Би өнөөдөр эртхэн хот оръё гэж бодсон юм сан... чамтай тоглосоор өнгөрлөө... гэж Яков хэлэв. 

	— Надтай сайнаа үзэхгүй шүү! гэж хүүхэн тоглож байгаа ч юм уу, үнэнээсээ ч юм уу хэлэв. 

	— Чи юунд дандаа намайг айлгадаг юм бэ? гэж Яков сониучхан инээвхийлэв. 

	— Эцэг чинь чамайг яахыг үзээрэй... гэж эцгийн нь сануулсан нь харин түүний уурыг хүргэжээ. 

	— Эцэг яагаа вэ? Айн? Эцэг гэнэ ээ! Би өөрөө нялх биш.. их юм болж дээ... энд тэндхээс өөр... би сохор биш... харж байна... тэр чинь ямар санваартан биш. Тэр өөрийгөө ер хавчихгүй... тэгэхлээр намайг бүү өд... гэж тэр зөрүүхэн хэлэв. 

	Хүүхэн түүний нүүр өөд дооглонгуй ажиглаад сонирхон асуусан нь: 

	— Чамайг өдөхгүй байхуу? Харин чи яах гэж байна?

	— Би юу? гэж тэр хацраа түмбийлгэн, хүнд юм өргөж буй мэт цээжээ түхийлгээд!— Би юу дээ? Би зөндөө юм чадна! Цэвэр салхинд зөндөө борогшиж, тосгонд тоосоо хийсгэсэн хүүхэд ээ. 

	— Яасан амархан билээ! гэж Мальва дооглонгуй өгүүлэв. 

	— Яагаа вэ! Би чамайг эцгээс салгаж авна!

	— За! Нээрээ юу?

	— Айна гэж бодож байна уу? Үгүй юу?

	— За чи байна шүү, чи битгий миний эгдүүг хүргэ! Би... сайхан мэдээрэй! гэж Яков сэтгэл догдлон шалмаг хэлжээ. 

	— Юу? гэж хүүхэн тайвуухан асуулаа. 

	— Зүгээр гэж тэр түүнээс хөндийрөөд өөртөө итгэлгүй, золбоотой залуу болохоо үзүүлэх гэсэн шиг дуугүй болжээ. 

	— Харин чи цовоолог юм! Захирагчийн хар хавыг үзсэн үү? Тэр яг л чам шиг юм. Холоос хуцаж зуух гэдэг. Ойртоод очихоор сүүлээ тас хавчаад зугтаж алга болдог. 

	«За, зүгээр бай даа! Хүлээж бай! Миний хэн болохыг үзнэ гайгүй, үзнэ» гэж Яков омогтойхон хэлэв. 

	Тэрний улаан нүүр өөд нь хүүхэн дооглон инээжээ. 

	Улаан хонгор өнгөтэй өтгөн сэгсгэр үстэй, өндөр янхир, хүрэн бор хүн бүх биеэр дайвалзан алгуурхан алхалж тэдэн тийш айсуй. Түүний улаан бөсөөр хийсэн цамц нь бүс үгүйн дээр ууц руу урагдаж бараг шувт цуурчих шахсан тул ханцуйг нь мөрнөөс мултарч унагахгүйн тул сугандаа тултал шамлажээ. Өмд нь түмэн зүйдэл нөхөөсний цуглуулга мэт бөгөөд хөл нүцгэн ажээ. Үлэмжхэн сэвхтсэн нүүрэнд нь том цэнхэр нүд хурц гялалзаж, өргөн шонтгор хамар, түүний бүх төрх байдал нь ичгүүр сонжуургүйг илтгэжээ. Тэр хоёрын дэргэд ирж зогсоод түмэн нүх болсон хувцасныхаа цоорхойгоор наранд биеэ улалзуулж, нусаа чанга татан хамраа яаталзуулан нүүрээ инээдэмтэй хорчийлгож, тэр хоёрыг гайхсан нүдээр ажжээ. 

	— Өчигдөр Сереж нь жаахан уугаад өнөөдөр Сережийн нь халаас ёроолгүй түрүүвч шиг л байна. Хорин мөнгө зээлдүүлээч! Би буцааж өгөхгүй ч гэсэн... гэж байгаа түүний зоргоор үгийг сонсоод Яков сэтгэл амарлингуй инээжээ. Түүний урам хөгжөөм төрхийг ажингаа Мальва ч инээмсэглэв. 

	— Өгөөч, чөтгөр гэж! Хорин мөнгөөр би та хоёрыг ураг барилдууллаа, тэгэх үү?

	— Өө, хар муу, долдой. Чи лам юм уу гэж Яков инээв. 

	— Тэнэг ээ! Угличит би хамбын хашаач байсан юм байхгүй юу хорин... мөнгө өг л дөө?

	— Би ураг барилдахыг хүсэхгүй гэж Яков татгалзав. 

	— Ямар ч гэсэн өг! Хадагтайг нь халтартуулж байгааг чинь би эцэгт чинь хэлэхгүй шүү! гэж Сереж тулган, хатаж хагарсан уруулаа хэлээр долоолов. 

	— Донгоссоны чинь хэрээр тэр тэгж үнэмших байх... 

	— Би тэгвэл итгэтэл нь донгосоод өгье! Чамайг нэг болгоно доо гэж Сереж амлав. 

	— Айхгүй, ээ! гэж Яков мишилзэв. 

	— Тэгвэл би өөрөө буулгана даа! гэж Сереж нүдээ бүлтэлзүүлэн тайван хэлэв. 

	Яковт хорин мөнгө хайран байлаа. Гэвч Сережтэй ханилах хэрэггүй, тулгасны нь гүйцэлдүүлээд хурдхан салах нь дээр гэж түүнд урьд анхааруулсан билээ. 

	Тэр олон юм шаардаагүй байна. Хэрэв түүнд өгөхгүй болбол ажлын үед ямар нэгэн саад тавих юм уу эсхүл зөв зүгээр байтал зодох болно. Яков тийнхүү сургамжилсныг санаад сүүрс алдан халаасандаа гараа хийжээ. 

	— Тэгэх л ёстой! гэж Сереж түүнийг сайшааж, хажууд нь элсэн дээр суун: — Үргэлж миний үгэнд орж байвал ухаантай болно гэснээ Мальва тийш хандаж хэлсэн нь: 

	— Харин чи удахгүй надтай суух уу? Хурдлаарай. Би удаан хүлээж амжихгүй гэв. 

	— Новш минь ээ... эхлээд цоорхойгоо нөхчих, тэгээд ярья гэж Мальва хариулав. 

	Тэгэхлээр нь Сереж цоорхойгоо аягүйцэн хараад толгой сэгсэрчээ. 

	— Харин чи над банзлаа өг л дөө. 

	— Бас! гээд Мальва инээлээ. 

	— Нээрэн шүү! Өг л дөө ямар нэг хуучивтар банзал даа. 

	— За чи өмд худалдаж ав л даа! гэж Мальва зөвлөжээ. 

	— Үгүй ээ, мөнгөөрөө архидсан нь дээр... 

	— Дээр гэнэ ээ! гэж Яков дөрвөн зэс тавт барьсаар инээж байв. 

	— Тэгэлгүй яах юм бэ? Хүн заавал арьсаа биш, сэтгэлээ бодох хэрэгтэй гэж надад ламтан хэлсэн юм. Сэтгэл минь өмд биш, архи шаардаж байна. Алив мөнгө! За, одоо би ууна... харин эцэгт чинь чиний тухай хэлэхдээ л хэлнэ. 

	— Хэлээрэй! гэж Яков гараар даллаж Мальвагийн мөр лүү нудран сэмхэн ирмэжээ. Түүнийг мэдээд Сереж нулиман: 

	— Чамайг зодохоо мартахгүй... хэзээ зав гарсан цагт би аятайхан юм өгье! гэж нэмэн амлажээ. 

	— Яалаа гэж тэр вэ? гэж Яков сандран асуув. 

	— Би мэдэж байна аа... за, чи надтай удахгүй суух уу? гэж Сереж Мальвад хэлэв. 

	— Харин бид яаж амьдарч, юу хийх болох юм бэ, чи түүнийг хэлчих, тэр цагт бодъё гэж Мальва шийдэмгий хэлэв. 

	Тэгэхлээр нь Сереж тэнгис рүү ширтэж нүдээ жартайлган уруулаа долоож тайлбарласан нь: 

	— Юу ч хийлгүй, зугаалах болно. 

	— Тэгвэл идэх юм хаанаас олох бил ээ?

	— За за, чи миний ээж шиг л нарийн тунгаах юм. Юуг яах вэ? Юуг яахыг би яаж мэдэх вэ? Явж ууя байз... гэж Сереж гараар зангажээ. 

	Сереж босон тэр хоёроос холдож одоход Мальва зэвүүн инээмсэглэж, Яков дургүйцэн харж үдэв. 

	— Ямар сүрхий дарга вэ? Манай тосгонд бол ч ийм этгээдийг амьдаар нь нидэрчихсэн... үүнийг сайн гэгч нь цохиод л гүйцээ... гэтэл энд айж байдаг... гэж Сережийг холдсон хойно Яков хэлжээ. 

	Мальва түүнийг харж шүднийхээ цаанаас сийгүүлэн өгүүлсэн нь: 

	— Муу гахайн торой минь! Чи үүнийг үнэлж мэдэх юм уу!

	— Юуг нь мэдэх гэж? Ийм дээрэлхүү юмны үнэ багц нь таван мөнгө биз. Гэхдээ багцад нь зуу зуугаар байх юм шүү. 

	— Үгүй ер! Энэ чинь чамд тохирох үнэ... харин тэр бол... яваагүй газаргүй, бүх ертөнцөөр нэвт шувт тэнэсэн хэнээс ч айхгүй... гэж Мальва инээмсэглэн хэлэв. 

	— Тэгвэл би хэнээс айгаа вэ? гэж Яков зоримог асуужээ. 

	Тэгэхэд нь хүүхэн хариу хэлсэнгүй, хүнд завийг дайвалзуулан эрэг өөд цалгичих долгио мяралзан наадахыг бодлогошрон ширтжээ. Онгоц өвчүүгээрээ ус алгадан нэг үе хөөрч, нэг үе доош ороход, шураг нь хойш урагшаа найгана. Дуу чимээ ихтэй завь аргамжаандаа уурлаж эргээс тасран чөлөөт уудам тэнгист одох гэж тэмүүлэх лүгээ адил ажээ. 

	— Чи яагаад явахгүй байна? гэж Яковаас Мальва асуув. 

	— Би хаачих юм бэ? гэж Яков дуун алдав. 

	— Хот явна гэл үү... 

	— Явахгүй!

	— Эцэгтээ очихгүй юу?

	— Тэгвэл чи!

	— Юу?

	— Бас явах уу?

	— Үгүй... 

	— Тэгвэл, би бас үгүй. 

	— Өдөржингөө л миний хажууд бөндгөнөх үү? гэж Мальва тайван асуув. 

	— Чамгүйгээр зовохгүй ээ!.. гэж гоморхон хариу хэлээд Яков гунигтайхан босож түүнээс холдон оджээ. 

	Гэвч тэр хүүхнийг өөртөө хэрэггүй гэж хэлсэн нь түүнд алдаа болжээ. Түүнгүйгээр уйдаж эхэлжээ. Түүнтэй ярилцсаны дараагаар сэтгэлд нь хачин бодол төржээ. Эцэгтээ хий дургүйцэн, хар муухай санах боллоо. Өчигдөр ч гэсэн, өчигдөр байтугай өнөөдөр Мальватай уулзах хүртэл тийнхүү бодож байсангүй ээ... Гэтэл эдүгээ эцэг нь тэнгисийн тэртээ алсад нүдэнд дөнгөж мэдэгдэх зурвасхан элсэн хошуунд байгаа боловч түүнд саад хийж буй мэт санагдах болжээ... Бас тэгээд Мальва эцгээс нь айж буй шиг санагдах юм. Хэрэв тэр айгаагүй сэн бол түүнтэй шал өөрөөр хандах ёстой байсан шүү дээ. Тэр хүмүүсийг харж үйлдвэрээр тэнэлээ. Гэтэл модон гэрийн сүүдэрт торхон дээр суугаад Сереж утсан хөгжим цохилон, инээдэмтэй царайлан дуулах нь:

	 

	Хотын эрхэм цагдаа минь... 

	Хоёулаа эвтэйхэн харьцъя! 

	Шавхайд намайг унагалгүй. 

	Шалавхан ангидаа аваачаарай!

	 

	Өөр шиг нь ноорхой хориод хүн түүнийг тойрсон нь цөмөөс нь давсалсан загас, тосны үнэр ханхлах ажээ. Бохир муухай дөрвөн авгай элсэн дээр суугаад том төмөр тунхуунаас цай аягалж ууна. Гэтэл нэгэн ажилчин хүн хар өглөөгүүр хэдийнээ согтчихсон зогсох гээд чадахгүй дахин унаж элсэн дээр хөлбөрнө. Хаа нэгтэйд эмэгтэй хүн чарлан уйлж, эвдэрсэн хуур хөгжмийн дуу сонстон загасны хайрс энд тэндгүй цайрна. 

	Үд дундын хирд Яков хоосон торхон дунд сүүдэртэй байр олоод хэвтэж үдэш болтол унтжээ. Тэгээд сэрсэн даруйдаа. ямар нэг зүг бүрэг бодолд хөтлөгдөн үйлдвэрээр ахин тэнэж эхлэв. Хоёр цаг тэнээд тэр, зогсоолоос холхонтой залуу уд модны бутан доороос Мальваг олжээ. Тэр хүүхэн хажуулдан хэвтээд навтарсан нэгэн ном барьж түүний өөдөөс харан инээжээ. 

	— Чи энд байгаа юм бий! гэж хэлээд хажууд нь суув. 

	— Харин чи намайг эрсээр удав уу? гэж хүүхэн итгэлтэйхэн асуув. 

	— Би чамайг эрсэн юм уу? гэж Яков үглээд, үнэхээр түүнийг эрснээ гэнэтхэн ойлгожээ. Тэгээд учраа үл олохдоо тэр хар хүү толгой сэгсэрчээ. 

	— Чи бичиг мэдэх үү? гэж хүүхэн асуув. 

	— Мэднэ... гэхдээ муу. Хэдийн мартаж орхижээ. 

	— Би бас л муу... Сургуульд сурсан уу?

	— Хөдөөгийн захиргаанд

	— Тэгвэл би өөрөө сурсан... 

	— Тийм үү?

	— Нээрэн... Астарханьд нэг өмгөөлөгчийн тогоо барьж байсан. Хүү нь намайг уншиж сургасан юм. 

	— Тэгвэл өөрөө биш юм шив гэж Яков тайлбарлав. Хүүхэн түүнийг харснаа дахин асуусан нь: 

	— Чи ном уншъя гэж боддог уу?

	— Би юу? Үгүй... түүгээр яах юм бэ?

	— Тэгвэл би дуртай. Би худалдаачны эхнэрээс энэ ном гуйгаад уншиж сууна... 

	— Юун тухай юм бэ?

	— Бурхан хүн Алексейн тухай юм аа. Тэгснээ түүнд бодлогошрон ярьсан нь: — Баян эрхэм эцэг эхээсээ залуу хүү нь зугтсан нь жаргалаасаа зайлсан болж, дараа нь тэр ноорхой гуйлгачин болон буцаж ирээд гэрийнхээ хашаанд нохойтой хамт амьдрахдаа хэн болохоо үхэн үхтлээ тэдэндээ ер хэлсэнгүй гэнээ гээд Мальва Яковаас намуухан асуусан нь: 

	— Тэр яах гэж тэгээ вэ?

	— Хэн түүнийг мэдэх юм бэ? гэж Яков санаа амар хариулжээ: 

	Салхи долгион хоёрт хуйларсан элс тэднийг хүрээлжээ. Балар бөглүү шуугиан холоос сонстох нь үйлдвэрийн чимээ ажээ. Нар ташиж, туяа нь элснээ ягааран харагдана. Тэнгисээс үлээх зөөлөн салхины аясаар бяцхан удын бутны өчүүхэн навчис үл мэдэг сэрчигнэх ажээ. Ямар нэгэн юм чагнан Мальва дуугүй байна. 

	— Чи... элсэн хошуун тийш өнөөдөр юундаа явсангүй вэ?

	— Чи яах нь вэ?

	Үг олж хэлэх гэж Яков тэр эмэгтэй рүү өлөн нүдээр хөнхийн ширтжээ. 

	— Би ингээд намууханд ганцаар байхаараа... дандаа уйлмаар санагдах... эсхүл дуулмаар. Ганцхан л би сайхан дуу мэдэхгүй юм. Уйлъя гэхээр ичих юм... түүний энхрий намуухан дууг сонсоход хүүхний ярьсан бүгд нь онцгой хүслийн нь хэлбэрийг илтгэнэ үү гэхээс биш, түүнд өөр нэмэрлэх юм үгүй ажээ. 

	— За, чи байна шүү дээ... гэж бүдэгхэн үглэн хүүхнийг харалгүй дөхөөд: 

	— Чи миний үгийг сонс... би бол залуу хар хүү... 

	— Тэнэг, тэ—нэг! гэж Мальва дургүйцэн чагталгаж толгойгоо сэгсрэв. 

	— За, тэнэг л байг! Түүнд чинь ухаан ямар хамаатай юм бэ? Тэнэг байг, яагаа вэ! Миний хэлэх үгийг л сонс! Чи надтай... хүсэж байна уу? гэж Яков хурдхан хэлэв. 

	— Хүсэхгүй байна!

	— Юу!

	— Юу ч тэр!

	— За, чи бүү тэнэглэ! Чи ойлго... гэж хүүхний мөрийг аяархан татжээ. 

	— Яков аа, цаашаа бай! Яв! гэж гарыг нь түлхээд хүүхэн ширүүхэн хэлэв. 

	Яков босож орчин тойрныг ажин 

	— За... хэрэв чи тэгж байгаа бол би нулимчихъя! Чам шиг нь энд зөндөө байна... бусдаас онцгой гэж чи бодож байна уу?

	— Чи муу гөлөг гэж тайван хэлээд хүүхэн босож хувцасныхаа элсийг сэгсрэв. 

	Тэр хоёр зэрэгцэн үйлдвэр тийш явлаа. Хөлд нь элс зууралдаад алгуур удаан явлаа. 

	Хүүхнээр хүслээ хангуулах гэж Яков муйхар ярьж хүүхэн тайвуухан инээж муу үгээр хариу тавина. 

	Үйлдвэрийн модон гэрийн бараг хаяанд ирээд гэнэт Яков зогсож хүүхний мөрнөөс шүүрэн барьжээ. 

	— Тэгээд чи зүгээр л намайг төөнөж байгаа юм шив дээ? Чи яах гэж ингэ ээ вэ? Би чамайг уу, сайхан мэдээрэй!

	— Чамайг боль гэж байна! гээд хүүхэн түүний гараас мултран явав. Гэтэл модон байшингийн булан тойрч түүний урдаас Сереж гарч ирлээ. 

	Сэгсгэр улаан толгойгоо шилгээж тэр зэвүүцэн хэлсэн нь: 

	— Зугаалав уу? За, яах вэ!

	— Та нарыг цөмийг нь чөтгөр аваг гэж Мальва муухай хашхирав. 

	Харин Яков Сережийн эсрэг зогсоод гунигтайхан ширтжээ. Тэр хоёрын хооронд арваад алхам зайтай болов. 

	Яков Сережоос нүдээ үл салгана. Мөргөлдөх гэж байгаа хоёр хуц шиг агшин зуур тийнхүү зогсоод тэд үг дуу ч үгүй тал тал тийшээ салж одлоо. 

	Тэнгис жаргах наранд улайн намуухан байх ажээ. Үйлдвэрийн дээгүүр бүдэгхэн чимээ нүргэлнэ. Тэр дундаас эмэгтэй хүний согтуу дуу үе үе ялгаран заваан муухай үгс хашхиран аялах нь: 

	 

	Ляля мяля

	Ляля минь ээ 

	Зодуулсан согтуу 

	Зовсон би чинь!

	 

	Энэхүү булай үгс нь өмхийрсөн загас, шингэн тосны үнэр нэвчсэн үйлдвэр даяар цэр адил сүлжиж эгшиглэх долгионыг гутаах ажээ. 

	Үүрийн туяаны намуухан гэрэлд цэлгэр тэнгис танан үүлсийг тольдон амгалан зүүрмэглэх ажээ. Элсэн хошуунаас нойрмог загасчид сэлүүрт том завинд агнуурын хэрэглэл ачиж байв. 

	Бөөн том саарал тор элсэн дээгүүр унжран сэлүүрт завины том ёроолд орж овоорно. Завины ирмэг дээр зогсоод Сереж урьд адил малгайгүй, нүцгэн шахуу, согтуу сөөнгө дуугаар загасчдыг яаруулах ажээ. Түүний цамцны салбархай, даахирсан хонгор үс нь салхинд навсалзана. 

	— Василий аа! Ногоон сэлүүр хаа байна? гэж нэг нь хашхирав. Тэгэхэд Василий нь хаврын өдөр шиг муухай царайлж завинд гувчуур хийж байлаа. Гэтэл Сереж түүний бөгтөр нурууг харж уруулаа долоолсон нь шар тайлах хүслийг илтгэжээ. 

	— Чамд архи бий юу? гэж тэр асуув. 

	— Бий! гэж Василий бүгтхэн хариулав. 

	— Тэгвэл би ингэж явахгүй... хуурай жигүүр талд үлдье!

	— Бэлхэн! гэж элсэн хошуунаас хашхирах сонстов. 

	— Алив хөдлөөрэй! гэж Сереж командалж завинаас буугаад: — Явцгаагаарай, би энд үлдье. Өргөн тавиарай, бүү орооцолдуулаарай, та минь. Тэгшхэн шиг л суулгаарай... гогцоог нь бүү уяарай... гэв. 

	Завь усанд ормогц загасчид дотор нь орж сэлүүрээ бариад ус цохиход бэлтгэн агаарт өргөжээ. 

	— Нэг гэхэд! сэлүүр нэгэн зэрэг долгион дунд цохилж тунгалаг усны өргөн мандлаар завь урагш тэмүүлэн одов. 

	— Хоёр! гэж залуурч командлахад аварга яст мэлхийн сарвуу адил сэлүүр гадагш сарвайж бас л Нэг! Хоёр!.. гэх сонстоно. 

	Гувчуурын хуурай жигүүрийг барьж эрэг дээр Сереж Василий бас гурван хүн нийлээд тавуул үлджээ. Нэг нь элсэн дээр суугаад хэлсэн нь,

	— Жаахан унтъя! гэхэд хоёр нь түүнийг дагаж бохир цоорхой гурван бие элсэн дээр цагариглан хэвтэв. 

	— Чи яагаад ням гарагт ирсэнгүй вэ? гэж овоохойд орох замдаа Василий Сережоос асуужээ. 

	— Боломж гараагүй... 

	— Согтуу байсан уу?

	— Үгүй, Чиний хүү, түүний хойд эх хоёрыг дагаж харсаар байгаад гэж тэр тайван уламжлав. 

	— Хийх юмаа л олж ядаж даа! Тэд ямар нялх хүүхэд биш! гэж Василий дурамжхан мишилзэв. 

	— Бүр доор... нэг нь тэнэг, нөгөө нь мунхаг. 

	— Мальва мунхаг гэж үү? Хэдийд тийм болчихоо вэ? гэж Василий асуугаад нүд нь хороор бадарчээ. 

	— Ах минь, тэр чинь, сэтгэл нь биеэсээ ангид...

	Тэрний сэтгэл гэж этгээд л дээ... гэхэд нь Сереж Василийг хялайн харж сэжигтэйхэн тургижээ. 

	— Бүр этгээд! Ээ муу.. мухар хоншоорт— газрын мэрэгч! Ямар чөтгөрөө ойлгох вэ дээ чи!.. Авгайчуулын зөвхөн хэл нь л тарган байвал чамд боллоо... зан ааш нь бол ер хэрэггүй... гэтэл хүний хамаг өнгө нь зан аашиндаа байдаг... аашгүй авгай чинь амталж давслаагүй талх! Яах вэ, чи чавхдасгүй хөгжмөөр сэтгэлээ хуурч болох уу даа? Эр нохой доо!.. 

	— Өө, чи чинь өчигдөр ингэж ярих болтлоо уучихаа юу? гэж Василий түүний хорыг малтав. 

	Өчигдөр Яков, Мальва хоёрыг хаана, яаж байхыг үзэв гэж Сережээс асуумаар санагдсан боловч түүнд ичгүүртэй байжээ. 

	Харин овоохойд ороод цайны шаазан дүүрэн архи аягалан Сережид өгөхдөө тийм их архи уухдаа Сереж лав согтож тэр хоёрын тухай асуултгүй ярина байх гэж Василий найджээ. 

	Гэвч Сереж уучхаад архичин, бүх бие нь тавирч, овоохойн үүдэндээ сууж татвалзан итгүүлэн: 

	— Уухаар л гал залгих шиг болох юм! гэжээ. Сережийн архи хурдан залгилахыг гайхсан Василий: 

	— Аргагүй л ууж байна аа чи! гэв. 

	— Чадна аа гэж тэр эр, хонгор толгойгоо дохиод нойтон сахлаа алгаар арчин сургамжилж хэлсэн нь: 

	— Чадна аа, хөө! Би түргэхэн шиг, шуудхан шиг бүгдийг нь амжуулчихна! Залгилахгүйгээр шууд хөнтрөөд л гүйцээ! Харин хаачих нь хамаагүй! Газраас гарсан юм чинь газартаа өөр хаа очих билээ... гэв. 

	— Чи Кавказ очих гээ юу? гэж Василий өөрийнхөө зорилгод аажуухан залж асуужээ. 

	— Хүссэн цагтаа явна! Хаашаа ч явъя гэвэл би тэр дороо л бэлхэн! Эсхүл минийхээр болог! Эсхүл духан дээрээ боргоцойн чинээн бондойтол цохиулъя!.. Амархаан!

	— Өөр яах вэ! Толгойгүй амьдрахтай ижил л юм... гэхэд нь Сереж Василийг доогтойхон хялайжээ. 

	— За чи ухаантай байж! Чамайг мужийн захиргаанд хэчнээн удаан зодов? гэхэд нь Василий түүнийг харж дуугүй л байжээ. 

	— Танай дарга нар чинь ухааны чинь хойноос нь урагш нь шавхуурдаж гаргадагтаа л сайн шүү дээ... Ээ чи юу даа! За, чи энэ толгойгоороо юу хийж чадах юм бэ? Энэ толгой чинь юунд хэрэгтэй юм бэ? Чи юу бодож чадах юм бэ? Харин би бол толгойгүй тонгочно, өөр юу ч хэрэггүй. Чамаас давж чиг магадгүй, гэж тэр хөл нүцгэн эр бардамнан ярина. 

	— Тэгвэл сайн!.. Чи Сибирь ч хүрчихнэ... гэж Василий мишилзэв. Сереж үнэн голоос инээжээ. 

	Василий хүслийг хангаж тэр согтоогүй нь түүний хорыг хөдөлгөнө. Дахин нэг аягыг өгье гэтэл хайран. Гэтэл согтоогүй байхад нь Сережээс үг дуулахгүй... мань эр өөрөө аврав. 

	— Чи юунд Мальвагийн,тухай асуухгүй байна?

	— Би яах юм бэ? гэж Василий амарлингуй удаан хэлээд ямар нэг юм зөгнөн догдлов. 

	— Ням гарагт тэр энд ирээгүй шүү дээ... тэр өдөр яаж байв гэж асуугаач. Ай, өвгөн чөтгөр минь хардаж байна уу даа!

	— Тийм юмс зөндөө! гэж Василий хайхрамжгүй гараа татжээ. 

	— Тийм юмс зөндөө! Ээ дээ, долонтой тосгон зэрлэгхэн эзэд! Давирхай ч өгөг, бал ч өгөг тэгвэл цөмөөрөө л нударган болчихно... гэж Сереж хэлэв. 

	— Чи юунд л түүнийг магтаад байна? Сүй тавих гэж ирээ юү? Би түүгээр чинь өөрөө хэдийн сүй тавьчихсан гэж Василий эгдүүтэйхэн өгүүлэв. 

	Сереж түүнийг ажисхийн дуугүй байснаа Василийн мөрөн дээр гараа тавьж нухацтайхан ярьж эхэлсэн нь: 

	— Би тэр хүүхнийг чамтай явдгийг мэднэ ээ. Энэ талаар би чамд саад болоогүй... хэрэг ч үгүй байсан. Гэтэл одоо энэ Яков гэж чиний хүү чинь, түүнийг эргүүлээд л чи түүнийгээ сайтар залхаагаач! Сонсож байна уу? Үгүй бол би өөрөө залхаагаадахъя... Чи бол сайн эр... царс шиг бөх, тэнэг... харин би чамд саад болоогүй гэдгийг чи санаарай... 

	— Тийм бий! Чи бас л тэр хүүхнийг эргүүлэх гэсэн гэж Василий гүжирмэгхэн хэлэв. 

	— Бас аа! Бас л гэдгээ мэдсэн сэн бол би та бүгдийг шууд л замаасаа арчаад л гүйцээ! Гэтэл би тэр хүүхнээр яах вэ?

	— Тэгвэл чи юунд хутгалдаа вэ? гэж Василий сэжигтэйхэн асуув. 

	Энэхүү энгийн асуулт Сережид заавал гайхаш төрүүлэх ёстой билээ. 

	Тэр Василий тийш нүдээ том гэгч хараад инээжээ. 

	— Юунд хутгалдаа вэ гэнэ ээ? Юуг нь чөтгөр мэдэг... тэгээд тэр авгай... эгдүүтэй... нясуун... надад аятай... тэгээд тэр над хөөрхийлөлтэй санагдсан юм болов уу... гэхэд нь Василий түүнийг үл итгэсэн байдлаар харах боловч Сереж чин сэтгэлээс үнэн ярьж байна гэж сэтгэжээ. 

	— Хэрэв тэр хөндөөгүй авгай байсан сан бол бүр харамсах сан... Тиймгүйгээс хачин л юм даа! гээд Сереж дуугүй болж алс тэнгист сэлүүрт том завь өргөн цагариг гарган эргийн зүг дугуйран эргэхийг харжээ. Сереж нүдээ бүлтийлгэн харавч нүүр нь энгийн төлөв ажээ. 

	Түүнийг хараад Василий ч зөөлрөв. 

	— Хүүе, тэр авгай сайхан мөртөө харин л завхай гэж чиний хэлдэг үнэн шүү! Яков гэнэ ээ? Тэгвэл би түүнийг болгоё! Муу гөлөг!.. 

	— Миний санаанд тэр нийлдэггүй юм... гэж Сереж уламжлав. 

	— Харин түүнтэй тэр маасганаж байв уу? гэж сахлаа илбэж Василий шүднийхээ завсраар асуужээ. 

	— Та хоёрын дундуур шаантаг болж орохыг үзнэ дээ гайгүй... гэж Сереж итгүүлэн хэлэв. 

	Тэнгисийн тэртээгээр мандах нарны туяаны ягаан дэвүүр дэлгэгдлээ. Сэлүүрт том завинаас тэнгисийн шуугих долгионыг нэвтлэн сулхан дуу сонсогдох нь: 

	— Хөтлөөрэй!

	— Босоцгоо хөвүүд ээ, хүүе! Гувчуураа авъя! гэж Сереж командлав. 

	Түдэлгүй тэд тавуулаа, гувчуурын өөрийн талыг авч урт олсыг уснаас эрэг өөд татах нь: Чавхдас адил шулуун бөгөөд загасчид түүнээс оосроор мөрөвчилж чангаан зүтгэх ажээ. 

	Эрэг тийш гувчуурын нөгөө талыг завь хөтлөн давлагаан дээгүүр далбилзана. 

	Тэнгисийн дээгүүр аугаа гайхамшигт хурц наран манджээ. 

	— Яковтой дайралдвал, маргааш надтай ирж уулз гэж хэлээрэй гэж Василий Сережээс гуйжээ. 

	— За, за. 

	Сэлүүрт том завь эрэгт тулж зогсоход загасчид элсэн дээр дэвхрэн бууцгааж гувчуурын өөрийн талын жигүүрийг татах ажээ. Хоёр баг алгуур нэг нэгэндээ ойртон, гувчуур татагчид ус руу харайцгааж зөв тийш хагас эргүүлжээ. 

	Мөн өдрийн үдэш оройхон үйлдвэрийн ажилчид оройн хоолоо идсэнээс хойш бүрэнхий өмсгөлтэй тэнгисийг ширтэж Мальва хөмөрсөн эвдэрхий завин дээр ядарч бодлогошрон сууж байв. Тэртээ алсад гал гялалзахыг Мальва хараад энэ лав Василийн асаасан түүдэг гэж таньжээ. Алс харанхуй тэнгист төөрсөн мэт өнчин гал нэг үе дүрэлзэн, нэг үе ирмэх адил унтарна. Цаглашгүй шуугих давлагаан дунд муухан бүртэлзэх, тэрхүү цөлд алдагдсан улаан цэгийг харахад Мальвад уйтгартай байжээ. 

	— Чи юунд энд суугаа вэ? гэж ард нь Сережийн дуун хадав. 

	— Чамд ямар хамаатай юм бэ? гэж тэр харах ч үгүй хэлжээ. 

	— Сонин байна гээд тэр дуугүй болж, хүүхнийг харан, тамхи ороож асаагаад завин дээр гарч суув. Тэгээд найрсгаар хэлсэн нь: 

	— Чи гайхлын авгай юмаа. Нэг мэдэхэд бүгдээс дүрвээд л. Нэг мэдэхэд бараг бүгдийн хүзүүнд зууралдаад л. 

	— Чинийхэд л би зууралдчихав уу? гэж хүүхэн амарлингуй асуув. 

	— Надад биш, Яковт. 

	— Чи атаархаа юу?

	— Хайм... хоёулаа түс тас ярилцах уу? гэж хүүхний мөрийг алгадаж Сереж хэлэв. Хүүхэн түүн тийш хөндлөнгөөр суугаа учир тэр нүүрийг нь олж үл харна. 

	— За, ярь! гэхэд нь харж амжсангүй. 

	— Чи Василийгаа хаячихаа юу?

	— Мэдэхгүй гэж хариулаад дуугүй байснаа хүүхэн: 

	— Чи яах нь вэ? гэв. 

	— Зүгээр дээ.. 

	— Би одоо түүнд ууртай байна. 

	— Юунд?

	— Намайг зодсон юм!.. 

	— Айн? Тэр үү дээ? Тэгээд чи түүнтэй хоносон уу? Аа-яа-яа гэж Сереж гайхав. Тэгээд тэр хүүхний нүүрийг жишүүхэн харж тоглон уруулаа шов хийлгэв,

	— Хонохгүй гэвэл хонохгүй л байх сан гэж хүүхэн өгүүлтэл 

	— Юунд нь тэр вэ, чи?

	— Хүсээгүй юм. 

	— Муурт сүрхий дурласан хэрэг үү? гэж Сереж доогтойхон хэлээд тамхиныхаа утааг хүүхэн рүү үлээн, за, сонин юм даа! Би чамайг тиймгүй гэж бодсон юм гэв. 

	— Би та нарын хэнд нь ч дургүй гэж дахин амарлингуй хэлээд хүүхэн тамхины утааг гараар зайлуулав. 

	— Худлаа, алив?

	— Юунд нь би худал хэлэх вэ дээ? гэж асуух өнгөнөөс нь үнэхээр худал хэлэх юмгүй юмаа гэж Сереж ойлгожээ. 

	— Тэгвэл, хэрэв чи түүнд дурлаагүй байж яах гэж зодуулсан юм бэ? гэж Сереж нотлон асуув. 

	— Би яаж мэдэх вэ? Чи юунд нь шалгаагаа вэ?

	— Хачин юм... гэж Сереж толгой сэгсрэн хэлэв. Тэгээд тэр хоёр удтал дуугүй байжээ. 

	Удахгүй шөнө болох нээ. Тэнгэрээр алгуурхан нүүх үүлсийн сүүдэр тэнгист хэвтжээ. Давлагаан шуугинам. 

	Элсэн хошуун дээрх Василийн гал унтарсан боловч тийшээ Мальва харсаар л байна. Гэтэл Сереж хүүхнийг л харах ажээ. 

	— Хүүе! Юү хүсдэгээ чи мэдэх үү? гэж Сереж хэлэв. 

	— Хэрэв мэддэг сэн бол! гэж Мальва гүн сүүрс алдаад онц намуун хариулав. 

	— Мэддэггүй байх нь ээ! Муу даа! гэж итгүүлэн хэлээд Сереж: — Би бол үргэлж мэднэ! гэснээ гуньхарсан байдал үзүүлж нэмэн ярих нь: — Гагцхүү хүсэл нь над даанч ховор!

	— Би бол дандаа юм хүсэж байдаг гэж Мальва бодлогошрон хэлснээ цааш нь ийн өгүүлрүүн: 

	— Чухам юу вэ?... Мэдэхгүй. Нэг бодоход хүнтэй ахиад хэзээ ч уулзахгүйн тулд завинд суугаад л тэнгист гарч алс одох сон! Бас нэг бодоход хүн бүгдийг хувиргаад л эргэн тойронгоо чоно болгож тавих сан. Тэгээд л хараад инээж байх сан. Тэгэхлээр цөмөөрөө өрөвдөлтэй, тэр дундаас би өөрөө, тэгэхлээр ард болгоныг зодох сон. Тэгээд сүүлд нь өөрөө... аймшигт үхлээр үхэх сэн... тэгэхлээр над уйтгартай, хөгжөөнтэй байдаг... харин бүх хүн гэдэг чинь ямар хаашаа бөх царс шиг юм бэ. 

	— Ардууд ялзарчээ гэж Сереж зөвшөөрөөд, — Тэр ч тийм, би чамайг хараад л муужгай ч биш, загас ч биш... шувуу ч биш... гэж боддог юм. Энэ бүгд цөм чамд байна... чи авгай хүнтэй төсгүй юмаа... 

	— Тэгвэл бурхны аврал гэж Мальва мишилзжээ. 

	Тэдний зүүнтэйнх элсэн манхны цаадтайгаас сар гарч тэнгисийг мөнгөн туяагаар сүллээ. Том богинохон саран авхай хөх тэнгэрийн дээд хөвөөгөөр алгуурхан хөвж хурц оддын гэрэл бууран сарны жигдхэн бодлогошронгуй туяанд уусах ажээ. 

	Мальва инээмсэглэнэ. 

	— Хүүе... мэдэх үү? Нэг бодоход хэрвээ, модон гэрүүдийг шөнө шатаавал үймээн болох байхаа!

	— Тэгэлгүй яах вэ! гэж Сереж ихэд хөөрөн дуун алдсанаа гэнэт түүний мөр өөд нудчиж: — Би чамд нэг юм зааж өгье. Их сонин юм болно гээч! Тэгэх үү? гэв. 

	— За? гэж Мальва сонирхон асуув. 

	— Чи энэ Яковыг нэлээд сайн өдсөн үү?

	— Галаар буцалж байгаа гэж хүүхэн инээмсэглэв. 

	— Түүнийг эцэгтэй нь тэрслүүл! Бурхан минь! Айхавтар юм болно оо... тэд баавгай шиг барилцаж авна. Чи тэр өвгөнийг жаахан халаачих, бас энэний нь ч ялгалгүй... тэгээд сүүлд нь хоёр талаас нь тавья... Айн?

	Мальва түүн тийш эргэж баясгалантай инээсэн хонгор нүүрийг нь тогтуун харжээ. Нарны гэрэлд өдөр харагддагаасаа саранд гэрэлтэхдээ арай бага цоохор мэт санагджээ. Түүний нүүрт бага зэргийн дэггүйтсэн инээд, сайхан сэтгэл илэрснээс биш, хар санасан юм ердөө мэдэгдсэнгүй. 

	— Чи тэдэнд юундаа дургүй байдаг юм бэ? гэж Мальва сэжиглэн асуув. 

	— Би юу Василий яах вэ сайн эр. Харин Яков хог. Харин би энэ тариачдад цөмд нь дургүй, чононууд! Тэд өнчин хоцрохоор нь талх өгөөд л болоо!.. Тэдэнд чинь бас хөдөөгийн захиргаа гэж бий. Түүний тулд л хамаг ажил хийж байна. Тэдний аж ахуй гэвэл, газар мал... би хөдөөгийн захиргааны эмчийн тэрэгч хийж байлаа. Тэдний тарыг нь таниад... дараа нь баахан бадарчилсан... за, нэг тосгонд хүрээд л очно. Талх гуйна. Тэрнээсээ илүү юм болно! Хэн бэ чи, юу юм бэ чи, алив үнэмлэхээ... дандаа л тэгнэ. Заримдаа хулгайч гэнэ, заримдаа ердөө заншлаараа шоронд суулгана.. , тэд янз бүр л болно. Гэхдээ амьдарч чадна аа. Тэднийг газар нь аргамждаг юм. Харин чи яагаад тэднийг эсэргүүцдэг юм бэ гээч?

	— Чи тариачин эр биш юм уу? гэж түүний үгийг анхааралтай сонсож агсан Мальва өгүүлэв. 

	— Би борчуул гаралтай, Углич хотын борчуул! гэж бардамнангуйхан таслан хэлэв. 

	— Би Павлишных гэж Мальва бодлогошронгуй хэлэв. 

	— Намайг гэх хүн хэн ч алга! Харин тариачин эрчүүл бол... тэднүүс чөтгөр гэм, амьдарч чадна. Ямар ч гэсэн тэд хөдөөгийн захиргаатай.

	— Хөдөөгийн захиргаа гэдэг нь юу юм бэ? гэж Мальва асуув. 

	— Юу? Юуг нь чөтгөр мэдэг! Тариачин эрчүүдийг удирдуулахаар тавьсан... дэмий... нулимж орхи... чи ажлын тухай ярь! Тэр хоёрыг маргалдуулаач айн, зодооноос өөр гойд юм болохгүй, Василий чамайг зодсон шүү дээ? Тэгэхлээр түүний чинь орыг чиний өмнөөс хүү нь аваад өгөг л дээ хө. 

	— Тэгээд яах гэж?

	— Тэгвэл зүгээр л дээ... гэж Мальва инээв. 

	— Чи бод л доо... чамаас болж хүмүүс хоорондоо хавирга сүврэгээ хугачихыг харж байх нь таатай биш үү? Ганцхан чиний үгнээс болоод л?... Чи хэлээ нэг хоёр хөдөлгөө л бол... болоо! гэхчлэн Сереж түүний гайхамшигт үүргийн тухай удтал хэтрүүлж ярив. Тэр цаг үргэлж тоглон, нотлон ярьжээ. 

	— Ай, хэрвээ би сайхан авгай байсан сан бол доо! Би тийм сэн бол долоон орчлонг дор нь бантагнуулчихна! гэж үгээ төгсгөхдөө тэр гараар толгойгоо салаавчлан нүдээ жаатайлган дуугүй болжээ. 

	Тэр хоёрыг салан одоход саран тэнгэрт дээр хөөрсөн байв. Эдүгээ зөвхөн одот гэгээн цэнхэр тэнгэр, цаглашгүй эрхэмсэг тэнгис л үлджээ. Тэрчлэн манхан элс, удын бутан дунд эв хавгүйхэн хийсэн хоёр том өвс адил урт муухай барилга элсэн дээр харагдана. Гэвч дээрээс хүйтнээр цийлэлзэн харах од, дэргэдэх тэнгистэй зүйрлүүлбэл: Энэ бүхэн даанч өчүүхэн юу ч биш. 

	Овоохой дотор эцэг хүү хоёр өөд өөдөөс харан сууж архи ууж байлаа. Эцгийндээ байхдаа уйдахгүй баярлуулж хөгжөөхийн тулд хүү нь архи авчирчээ. Мальваас болж эцэг чинь чамд уурлаж байна гэж Яковт Сереж хэлсэн бөгөөд Мальваг үхтэл нь зодно гэдгийг Мальва мэдчихээд Яков чамд тал өгөхгүй байна гэсэн билээ. Сереж түүнийг тийнхүү даажигнажээ. 

	— Гэмийг чинь тэр цайруулна даа. Алд дэлэм болтол нь чихийг чинь сунгана. Чи нүдэнд нь үзэгдэхгүй байсан нь л дээр гэжээ. Дэмий хүн, шаргал үстийн тохуу хийсэн нь Яковын сэтгэлд эцэгтээ онц муу санах бодол төрүүлжээ. Бас түүн дээр Мальва нэмэрлэж, тэр хүүхнийг эзэгнэх хүслийг нь шимширтэл ихэсгэн, цовоолог ч юм шиг, гунигтай ч юм шиг өөдөөс нь харсан билээ... 

	Тэгээд Яков, эцгийндээ хүрч ирээд эцгээ харахад нь замын тэг дунд байгаа тойрон гарч болшгүй бул хар чулуу шиг үзэгдэнэ. Гэвч тэр эцгээсээ ер айгаагүй санагдаж, «За, гар хүрээтэх!» гэсэн янзтай түүний гунигтай хортой нүдийг Яков эрдүү харжээ. 

	Тэд хоёрдох удаагаа уугаад байгаа боловч үйлдвэрийн амьдралын тухай, учир холбогдлоор багахан хэдэн үг солилцсоноос бус бие биедээ өөр юу ч хэлсэнгүй. Тэнгис дунд тэр хоёулхнаа нэг нэгнийхээ эсрэг дотроо хонзон бясалгаж удахгүй тэр нь дүрэлзэн шатахыг хэн хэн нь мэдэж байв. 

	Овоохойн үүд салхинд ширчигнэн, долон өвс бие биеэ хавирна. Уургын оройдох улаан даавуу ямар нэг юм шивнэнэ. Энэ бүхий л дуу чимээ нь ямар нэгэн юмыг шийдэмгий бусаар холбоо муутайхан хэлж гуйж шивнэх лугаа адил ажээ. 

	— Сереж дандаа л ууж байна уу? гэж Василий гунигтайхан асуужээ. 

	— Орой болгон л уучихсан согтуу явах юм гэж архи аягалангуут хүү нь хариулжээ. 

	— Тэр баларна аа... харин тэр хүүхэн бол мөн ч чөлөөтэй амьдарч байна... айх аюулгүй!.. Чи бас тийм болно доо. 

	— Би тийм болохгүй! гэж Яков товчхон хариулав. 

	— Болохгүй юу?! Би мэдээд хэлж байна... Энд хэдий хэр байв? Гурав дахь сардаа орж явна. Удахгүй гэртээ харих хэрэгтэй. Гэтэл хэдий хэр мөнгөтэй очих вэ дээ? гэж Василий хөмсөг зангидан хэлээд аягатай архиа авч ам руугаа ууртайхан цутгачхаад сахлаа хумхин атгаж толгойгоо доргитол угзарчээ. 

	— Ийм богино хугацаанд энд ихээхэн мөнгө олж болохгүй байна шүү дээ! гэж Яков хариулав. 

	— Хэрвээ тийм л бол энд тэгж хоргодоод байхын хэрэг алга. Тосгон руугаа яв! гэхэд нь Яков дуугүйхэн мишилзэв. 

	— Бас царайгаа мишээнэ ээ? Эцэг чинь үг хэлж байна. Тэгэхэд чи инээж байх! Арай эрт зоргоор аашилж байгаа юм биш үү, хөө? Чи битгий надад төвөг удаарай... гэж Василий ширүүхэн зандрав. 

	Яков архи аягалж уув. Тийнхүү ширүүн загнасан нь түүнийг гомдоожээ. Гэвч тэр гөжүүрхэн, эцгийнхээ зэвүүг хүргэлгүй ярих гэж бодож байснаа бүр больжээ. Эцгийнхээ хатуу ширүүн харцанд Яков бага зэрэг давьдарчээ. 

	Өөрт нь аягалалгүй хүү нь ганцаар хийж уухыг нь хараад Василий бүр ч зэвүүрхжээ. 

	— Гэртээ харь гэж чамд эцэг чинь хэлж байна. Тэгэхэд чи урьдаас нь бас инээнэ ээ? Бямбад гуйж хөлсөө ав... Тэгээд тосгондоо тонил! Мэдэв үү?

	— Явахгүй гэж Яков бат хэлж хэдэр зангаар толгой гэдийв. 

	— Өө бас уу? гэж Василий, гараар торх тулж босон: Би чамд хэлж байна уу, үгүй юү? Эцгийнхээ өөдөөс архирах нохой болоо юу чи? Миний яадгийг чи мартаа юу? Мартаа юу чи? гэхэд нь нүүр нь минчийн, уруул нь чичиргэнэж чамархайны нь хоёр судас лугшина. 

	— Би юу ч мартаагүй байна. Харин та цөмийг нь санаж байгаа юм уу даа, хар л даа! гэж эцгээ харалгүй Яков дутуу хагас хэлжээ. 

	— Чи арай намайг сургах болоогүй! Цусыг чинь хольё... гэж толгой дээр нь далайсан эцгийн гараас зайлж Яков шүдээ зуун хэлсэн нь: 

	— Та надад гар бүү хүр... энд чинь ямар тосгон биш. 

	— Дуугаа тат! Хаа ч би чиний эцэг! 

	— Энд мужийн захиргаанд дуудагдахгүй. Энд тийм юм байхгүй. Мужийн захиргаа гэж байхгүй... гэж Яков мөн алгуур босонгуут эцгийнхээ нүүр өөд эгц харан хэлж инээмсэглэв. 

	Василий нүдэнд нь цус бууж, хүзүүгээ гүрдийлгэн нударга зангидаад архи ханхалсан халуун амьсгалаар хүүгийнхээ нүүр өөд амьсгална. Харин Яков нь нэлээд гэдийж гаднаа тайван янзтай авч бие нь халуун хөлс дааж эцгийнхээ цохиход нь хамгаалахад бэлтгэн хөдөлгөөн бүрий нь нүд салгалгүй гунигтайхан ширтэнэ. Тэдний дунд, ширээ хийж байсан торх байна. 

	— Очихгүй юу? гэж Василий сөөнгө дуугаар асуугаад үсрэх гэж буй муур адил нуруугаа эвхэрнэ. 

	— Энд ялгалгүй... би ч бас тан шиг ажилчин.

	— Өө, тийм бий?

	— Тэгвэл ямар гэж? Та юундаа ингэж надад зэвүүцээ вэ? Намайг ойлгохгүй байна гэж бодож байна уу? Та өөрөө эхлээд л... 

	Василий чархран, Яковыг халхалж амжихын зуургүй гараар хурдан ширвэн толгой дундуур нь татаад авчээ. Тэр дайвчихад эцгийн араатан царайлсан нүүрэнд шүд нь ярзасхийгээд дахин гар далайж хараарай! гэж нударга зангидан сүрдүүлэн

	— Би чамайг харж байна!

	— Боль!

	— Ахай... чи! Чи... эцгийгээ юү?... Эцгийгээ юү? Эцгийгээ юү... эцгийгээ юү... 

	Давсны шуудай хөнтөрсөн торх, хэрчим, хөлд нь тээглээд тэр хоёр тэнд тун ч давчуухан байв. 

	Цохиход нь гараар хаацайлан, хөлөрч цонхийсон Яков шүдээ зуусан хэвээр, чоно шиг дүрлийн харж эцгээсээ алгуур ухрахад эцэг нь улайрч галзуурсан зэрлэг гахай адил хор, харандаа сохроод хүүгийнхээ хойноос нударгаар ширвэчин дагах ажээ. 

	— Боль, орхи! гэж Яков хорссон дуугаар тайван хэлээд овоохойн гадагш уужим газар гарчээ. 

	Эцэг нь чархран түүн рүү дайрах авч түүний цохилт зөвхөн хүүгийнхээ гартай л тулгарна. 

	— Ээ дээ, чи юү, хөөрхий... гэж Яков бүр өдөж өөрөө арай самбаатайгаа мэдэж хэлэв. 

	— Хүлээж бай... азна... гэтэл Яков хажуу тийшээ харайж... тэнгис тийш гүйв. 

	Тэгэхэд нь Василий бас хойноос нь гүйж, толгойгоо гилжийлгэн, хоёр гараа сарвайлган харайж байснаа юманд тээглэн цээжээр элс дарж унав. Тэр түргэхэн өндийж сөхрөн суугаад гараар элс тулжээ. Тэр чухамхүү тамирдаж ядраад гомдлоо тайлах гэхэд нь тэнхэл нь даанч хүрэхгүйг мэдэж гашуудан цөхрөхдөө амьсгаа давчдан гунигтай гинших ажээ. 

	— Хараал идэж үхэг гэж чичиргэнэсэн уруулдаа цахарсан хөөсийг нулимж Яков тийш хүзүү гүрдийлгэн тэр хоолой хэржигнүүлэн хэлэв. 

	Яков завь руу тонгойж, эцгээ соргог харсаар толгойгоо гараар арчжээ. Түүний цамцны өрөөсөн ханцуй тасарч утсаар дүүжлэгдэн тогтох бөгөөд мөн энгэр нь задраад хөглөрсөн цагаан цээж тосолсон юм шиг наранд гөлчилзөж харагдана. Эдүгээ түүнд эцгээ ад үзэх сэтгэл төржээ. Тэр өөрийг арай, илүү хүчтэйд тооцож, хөөрхий ядарсан эцэг нь элсэн дээр суугаад түүн тийш нударга далайн сүрдүүлж буйг харахдаа тэр хүчтэй нь хүчгүйгээ гомтгоох дооглонгуй янзаар инээжээ. 

	— Чамд... Миний хараал үүрд хүрэг! гэж Василий чанга хашхиран хараал тавихад Яков цочин тэнгисийн алс үйлдвэр тийш харсан нь: Цөхөрсөн тэр дууг тэнд сонсчих бий дээ гэж бодсон шиг байв. 

	Гэвч тэнд зөвхөн давлагаа, нар хоёроос өөр юмгүйд тэр хажуу тийшээ нулимаад: 

	— Хашхир! Хэнийг зовоох вэ? Зөвхөн л өөрийгөө... харин бид нэгэнт ийм болсноос хойш яая гэх вэ... 

	— Дуу! Далд ор!.. Яв! гэж Василий хашхирав. 

	— Би тосгондоо очихгүй ээ! Эндээ өвөлжинө... гэж Яков хэлээд эцгээсээ нүд салгахгүй хөдлөх бүрий нь ажиж өгүүлсэн нь: 

	— Над энд дээр байна. Би тэнэг хүн биш. Ойлгож байна... Энд амар байна... тэнд бол чи намайг бүр дураар зайдалж байсан бол харин энд ямар байна, амс! гээд тэр салаавч харуулаад хэдий аяархан инээсэн боловч Василийн уур нь дахин бадарч босон харайгаад сэлүүр ширүүн авч түүн тийш ухасхийнгүүт: 

	— Эцгийгээ тэгнэ гэнэ ээ? Алъя чамайг... гэж сөөнгө дуугаар хашхирав. 

	Тэгээд ууртаа мансууран завь тийш гүйхэд Яков түүнээс хэдийн холджээ. Гүйхэд нь цамцны нь уранхай ханцуй ард нь хийснэ. 

	Василий түүн тийш сэлүүрээр шидсэн боловч хүрсэн гүй. Тэгээд тэр эр дахин тамир тасрахдаа цээжээрээ завь тээн унаж хумсаараа мод маажлан хүүгээ харахад тэр нь холоос ийн хашхиран өгүүлрүүн: 

	— Ичээч ээ! Буурал болчихсон байж... нэг муу авгайгаас болж ингэж адгуус шиг аашлах гэж дээ! Харин тосгонд би зүглэхгүй ээ... өөрөө тийшээ оч... энд чамд хоргодох хэрэг алга!.. гэв. 

	— Яков аа! Дуугаа тат! Яков аа! Ална шүү чамайг, эндээс зайл гэж Василий сулхан хашхирав. Яковын яаралгүйхэн алхлахыг эцэг нь мансуурсан бүрэг нүдээр харах ажээ. Тэр улам бүр намд намдсаар хөл нь элсэнд живэх мэт далд орж... бүсэлхийнээс дээш харагдаж байснаа, мөр толгой нь үзэгдсээр бүр харагдахгүй болов. Тэгснээ агшин өнгөрөхөд далд орсноосоо арай цаахнатай дахин түүний толгой нь цухуйж, мөр нь харагдаж бүхэл бие нь ил гарч ирэв... одоо тэр бүр ч жижигхэн харагдах болжээ. Тэр эргэж хараад нэг юм хашхирч байгаа бололтой. 

	— Хараал идэг чи! Хараал хүрэг! Хараал хүрэг! гэж Василий хүүгийнхээ хашхирсанд хариу өчив. Гараараа дохиод тэр дахин цааш одож... элсэн манхны цаагуур дахин далд оров. 

	Завь руу тонгойн эвгүй хөнтөргөн хэвтсэнээс болж нуруугаа чилтэл Василийг тэр зүг удаан гэгч нь харжээ. Хамаг бие нь суларчихсан босож тэр яс нь янгинахад гуйвалзав. Бүс нь хөөрөөд сугандаа тулчихжээ. Дуулгаваргүй хуруугаараа бүсээ тайлж нүдэндээ ойртуулж үзээд элсэн дээр шидчихэв. Тэгээд овоохойдоо орж хонхойсон элсний хажууд зогсоод, би хэрэв л энд ингэж унаагүй сэн бол хүүгээ барьж авч амжих байсан юм даа гэж боджээ. Овоохой доторх бүх юмыг сандраажээ. Шилтэй архийг харж хайж байснаа Василий шуудай дундаас олж авав. Лонхны хүзүүнд бөглөө лав орсон учраас архи нь асгарсангүй. Бөглөөг нь аажуухан сугалж аваад Василий уух гэж лонхны хүзүүг ам руугаа шургуулав. Гэвч дагжин шил шүд хоёр цохилж архи ам руу нь оролгүй сахал, цээж рүү нь асгарав. 

	Василийн толгой дүнгэнэн, зүрх нь хачин хүнд, ууц нуруу нь шархиран өвдөх ажээ. 

	— Өвгөрч дээ би! гэж чанга хэлээд тэр овоохойн үүдний элсэн дээр суучхав. Өмнө нь тэнгис харагдана. Цаг үргэлжид мяралзан шуугих долгион наадна. Ус руу удтал харж байснаа Василий «Хэрэв энэ цөмөөрөө газар байсан сан бол доо! Хар хөрстэй болоосой! Хагалах сан даа!» гэж хүүгийнхээ шунаг үгийг санав. 

	Тэр, эрд хачин бодол төрөв. Цээжээ чанга гэгч нь арчаад эргэн тойрноо харснаа гүн сүүрс алдлаа. Хүнд юм үүрсэн мэт нуруугаа бөгтийлгөн, толгойгоо дорогш гудайлгажээ. Бачимдсанаас болоод хоолой нь чавчирна. Ханиалгаснаа Василий тэнгэр өөд харж залбирлаа. Хүнд бодолд тэр дарагджээ. 

	... Арав хорин жил ариун хөдөлмөрөөр ханилж амьдарсан эхнэрээ хаяад завхай авгайн зууш болсонд нь бурхан тэнгэр хилэгнэж хүүг нь босгон цээрлүүллээ. Ээ, бурхан тэнгэр минь!

	Хүү нь эцэгтээ уурлаж зүрхийг нь хөндөн шимшрүүлжээ. Эцгийнхээ сэтгэлийг тийнхүү тохуурхан уймруулсанд нь тэр хүүг алах арай багадна! Юунаас болж тэр вэ? Баларсан, новшийн амьдралтай хүүхнээс болж тэрээ?... Эхнэр, хүүгийнхээ тухай мартаад түүнтэй холбогдох өвгөний лай байжээ. 

	Тэгэхлээр хүүгээр нь зүрхэн дундуур нь цохиулж бурхан тэнгэр, ариун хилэнгийнхээ хүчээр, шударга залхаан сануулсан ажээ. Ээ, бурхан тэнгэр минь!

	Василий бөгцийн сууж, сормуустаа бүрэлзэх нулимсыг арилгах гэж нүдээ ирмэчин залбиран байв. 

	Тэнгисийн цаагуур нар далд оржээ. Оройн улбар туяа огторгуйд алгуурхан унтарна. Нулимсандаа норсон эрийн нүүр өөд бөглүү тэртээгээс бүлээн салхи сэвэлзэнэ. Унтан унтталаа тэр хүн гүн бодлогошрон суужээ. 

	Эцэгтэйгээ хэрэлдсэний маргааш нь Яков, хилэм агнахаар үйлдвэрээс гучин мод газар усан онгоцны чиргүүл дээр хэсэг ажилчинтай хамт явжээ. Тав хоногийн дараа тэр ганцаар далбаат завинд сууж хүнс аваачихаар үйлдвэр дээр буцаж иржээ. Үд дунд ажилчид хооллоод амардаг цагаар тэр ирэв. Тэсэж байх аргагүй халуу шатаж хөлөөс нь элс жигнээд хөглөрсөн загасны яс, хайрс зүсчих гээд тун хэцүү. Савхиа өмсөхгүй яалаа гэж өөртөө уурлан Яков модон гэрүүд тийш хянамгай алхлав. Завин дээр буцаж очъё гэхэд залхуутай. Бас тэгээд ямар нэг юм олж идэх сэн. Мальватай уулзах сан гэж тэр яарчээ. Тэнгисээр тэнүүчилсэн уйтгарт үедээ хүүхнийг Яков үргэлж дурсдаг байлаа. Эцэгтэй нь хүүхэн уулзаа болов уу? Юу гэж эцэг нь ярьсан бол, хүүхнийг тэр зодсон ч байхаа ядахгүй... энэ бүхэн хэрхсэнийг мэдэхийг тэр эдүгээ хүсжээ. Түүнийг зодоход буруудахгүй, улам л зөөлөрнө биз! Тэр хүүхэн ч үнэхээр зоргоор, золбоотой цовоо хүүхэн шүү... 

	Үйлдвэрийн түүгээр эзгүй юм шиг нам гүм байлаа. Модон гэрийн цонх онгорхой байх нь тэрхүү том модон авдрууд бас л наранд бүгчимдсэн мэт ажээ. Модон гэрүүдийн дунд нуугдмал худалдаачийн байранд хүүхэд чарлах дуу хадан сонстов. Бөөн торхон дотроос бас хүний дуу дуулдлаа. 

	Мальвагийн дуу сонстох шиг санагдахаар нь тэдэн тийш Яков зоримог очив. Гэвч торхонд дөхөн очоод тэднийг харснаа гэдрэг ухран зогтусан зогсжээ. 

	Торхны цаадтайх сүүдэрт түрүүлгээ харж гараа дэрлэн шаргал Сереж хэвтэх ажээ. Нэг талд нь эцэг нь сууна. Нөгөө талд нь Мальва сууна. 

	Эцгийнхээ тухай Яков ийн боджээ. 

	 «Энэ яагаад энд байдаг бил ээ? Хүүхнээ түүнд хавьтуулахгүй гэж Мальватай ойр байхын тулд амгалан албанаас тэр үйлдвэрийн энэ рүү шилжчих гэж үү дээ? Ээ чөтгөр гэж! Хэрэв ээж минь үүний энэ бүх явдлыг мэдсэн бол доо!... эдэн дээр очих уу, байх уу?»

	— Тийм байжээ!.. тэгвэл яах вэ, баяртай! За, яая гэх вэ! Яв газраа эргүүл... гэж Сереж хэлэв. Яков баярлан ирэмчив. 

	— Явлаа... гэж эцэг нь хэллээ. Тэгэхлээр нь Яков зоримогхон урагш алхалж мэндчилэн: 

	— Амгаланг айлтгая! гэв. Эцэг нь түүнийг зэрэвхэн хараад хажуу тийшээ эргэчхэв. Мальва хөмсгөө ч хөдөлгөсөнгүй. Харин Сереж хөлөө татвагануулж бүдүүн дуугаар хэлсэн нь: 

	— Алив та минь ээ, амраг хүү Яков маань, алсын орноос буцаж ирлээ! гээд жирийн ярьдаг дуугаар нэмэн өгүүлсэн нь: 

	— Хонины арьс хуулах адил, хэнгэрэг хийх гэж энэний турсагыг хуулмаар юм... гэв. 

	Тэгэхэд нь Мальва аяархан инээжээ. 

	— Халуун байна! гэж хэлээд Яков суулаа. 

	Василий дахин түүнийг хараад

	— Яков аа, би чамайг хүлээж байна гэж хэллээ. Урьдынхаас түүний дуу нь намуухан болоод нүүр нь ч бас шинэ болсон юм шиг Яковт санагдлаа. 

	 — Би хүнс авахаар яваа... гэж уламжлаад тэр, Сережээс ороох тамхи гуйлаа. 

	— Тэнэг хүнд өгч байдаг тийм тамхи над алгаа гэж Сереж хөдлөх ч үгүй хэлжээ. 

	— Би гэртээ харилаа, Яков аа гэж гараар элс имчин байж Василий нухацтайхан хэлэв. 

	— Өө, тийм үү? гэж хүү нь гэмгүй царайлан хэлэв. 

	— Харин чи үлдэх үү? Тийм ээ би үлдэнэ... бид хоёул хоёулаа гэртээ юу хийх вэ. 

	— За... би юү ч гэж хэлээгүй. Нялх биш... дураар бол ганцхан чамд гэж хэлэхэд. Би ч нэг их удаан хөдөлгөж амжихгүй. Амьд байж магадгүй байна. Харин яаж ажиллахыг л мэдэхгүй байна... газраас би хөндийрчээ... эх чинь тэнд байгаа гэдгийг чи санаж яваарай гэв. 

	Тийнхүү ярихад үг нь шүдтэй нь зууралдаад байгаа юм шиг түүнд лав тун хэцүү байсан байхаа... тэр сахлаа илбээд гар нь чичирч байлаа. Мальва түүнийг нүд тавин ширтжээ. Сереж өрөөсөн нүдээ онийлгож нөгөөг нь бүлтийлгээд Яковын нүүр өөд ширтэн ажээ. Яков баяраар бялхавч, түүнээ мэдэгдчих бий дээ гэхээс дуугүй л хөлөө ширтэн сууна. 

	— Эхээ л бүү мартаарай даа... түүнээс чи ганцаархнаа гэдгээ бодоорой гэж Василий хэлжээ. 

	— Тэгээд яах вэ? Би мэдэж байна аа гэж Яков хавьчин байж хэллээ. 

	— Мэдэж байгаа бол яах вэ! Бүү мартаарай л гэж би хэлж байна гэж түүн тийш итгэл муутайхан хараад эцэг нь хэлжээ. 

	Тэгээд Василий гүн сүүрс алдав. Хэдэн агшин хооронд дөрвүүл дуугарсангүй. Тэгээд Мальва хэлсэн нь: 

	— Удахгүй ажлын дохио дуугарна. 

	— За би ч явъя даа гэж босонгуут Василий учирлав. Бусад нь түүнийг дагаж бослоо. 

	— Баяртай Сереж ээ! Хэрэв чи Ижил мөрөн очвол шагайна биз дээ?... Симбирск мужийн Мазло тосгон Николо-Лыковскийн захиргааных... 

	— Тэгэмз! гэж Сереж түүний гарыг атгаж шаргал үс ургасан янхигар сарвуунаас тавилгүй атгасаар түүний гуньхарсан тогтуун царайг инээмсэглэн харж байлаа. 

	— Лыков-Никольский чинь том суурин... хол ойргүй мэднэ. Манайх тэндээс дөрвөн мод зайтай!.. гэж Василий тайлбарлав.

	— За, за.. хэрэв хэрэг тохиолдвол би олж очно оо. 

	— Баяртай!

	— Эрхэм хүн гуай баяртай!

	— Мальва баяртай! гэж түүнийг эгцлэн харалгүй Василий бүгтхэн хэлжээ. 

	Хүүхэн яаралгүйхэн ханцуйгаар уруулаа арчаад цагаан гараа хоёр мөрөн дээгүүр нь давуулан тавьж үг дуу ч үгүй, түүний уруул хацрыг гурвантаа тус бүр сайтар үнсжээ. 

	Тэгэхэд нь тэр ичингүйрхэн царай нь мушилзан үл мэдэг юм хэлжээ. Яков инээдээ нууж толгойгоо гудайв. Харин Сереж тэнгэр харж сулхан эвшээв. Тэгээд: 

	— Явахад чинь халуун байна даа! гэж тэр хэлэв. 

	— Зүгээр... за, баяртай, Яков!

	— Баяртай!

	Тэд хэрхэхээ мэдэхгүй өөд өөдөөс харан зогсоцгоожээ. 

	Тэрхэн агшинд «Баяртай» гэдэг гунигт үг цаг ямагт нэгэн жигдхэн агаарт цуурайтах нь Яковын сэтгэлд нэг юм хийж, эцгээ хайрлах сэтгэлээ хэрхэн илчлэхийг мэдэхгүй, Мальва шиг тэвэрч эцгээ таалдаг юм бил үү, эсхүл Сереж шиг гарыг нь атгадаг юм бил үү? гэж цөхөрчээ. Тийнхүү хүүгийн нүүрэн дээр дурайн харагдах шийдэмгий бус байдалд Василий гомдож Яковын төлөөнөө ичих шиг санагдана. Тэрхүү сэтгэл нь Мальвагийн үнсэлт болон элсэн хошуунд болсон явдлаас болжээ. 

	 — Тэгээд эхийгээ л санаарай даа! гэж Василий эцэст нь хэлэв. 

	— Тэгэлгүй яах вэ дээ! Та бүү зов... би чинь бас!.. гэж Яков дотно инээмсэглэн хэлэв. Тэгээд тэр толгой сэгсрэв. 

	— За... тэгээд гүйцээ! Бурхны авралаар эндээ сайхан амьдраарай.. муугаар бүү дурсаарай.. А бас Сережээ, ногоон завины доогуур элсэнд тогоог чинь булсан шүү. 

	— Энэнд тогооны хэрэг юу байх вэ? гэж Яков хурдхан асуулаа. 

	— Тэнд элсэн хошуунд... энэ миний оронд томилогдсон! гэж Василий тайлбарлав. 

	Яков Сережийг харснаа бас Мальваг ажаад нүдэндээ бадарсан баярын цогийг нуух гэж толгой гудайжээ. 

	— Ах дүүс минь баяртай.. би явлаа гэж Василий тэдэнд мэхэсхийгээд цааш оджээ. Мальва хойноос нь дагаж: 

	— Би чамайг жаахан гаргаж өгье... гэв. 

	Яков Мальвагийн ардаас мөн алхахад нь Сереж хөлөөс нь зууран авч элсэн дээр хэвтэв. 

	— Дрр! Хайчих нь вэ?

	— Байз! Тавь... гэж Яков тэмүүлжээ. 

	Тэгэхэд нь Сереж нөгөө хөлөөс нь зууран авлаа. 

	— Надтай цуг суу... 

	— За яршиг! Юунд тэнэглээ вэ?

	— Би тэнэглээгүй... харин чи суу! гэхэд нь Яков шүд зуун суужээ. 

	— Чи яах гээ вэ?

	— Байз! Чи дуугүй бай, би бодож байж хэлье... гэж Сереж ичгүүргүй нүдээр хархүүг ширүүхэн харахад Яков түүнд далдирчээ... 

	Мальва Василий хоёр хэсэг зуур дув дуугүй явцгаав. Хүүхэн хажуу тийшээ Василийн нүүр өөд харах нүд нь аймшигтай гялалзана. Василий гунигтайхан царай барайлгаж дуугүй явна. Тэдний хөл нь элсэнд зууралдаад удаан явж байлаа. 

	— Василий аа!

	— Юу гээ вэ? гэж тэр хүүхнийг харах даруйдаа царай буруулав. 

	— Би чамайг Яковтой зүгээр л хэрэлдүүлчихсэн юм шүү дээ. Хэрэлдэхгүйгээр та энд амьдарч болох л байсан гэж тэр хүүхэн жигдхэн тайвуухан ярих ажээ. Василий дуугүй байснаа: 

	— Чи яах гэж тэгээ вэ? гэж асуув. 

	— Бүү мэд... тэгчихлээ! гээд хүүхэн мөрөө хавчисхийн инээвхийлэв. 

	— Сайн хэрэг хийж дээ, чи юү! гэж хүүхнийг занасан дуугаар мохоов. 

	Хүүхэн дахин дуугарсангүй. 

	— Чи манай энэ хархүүг хэн ч биш болгов доо! Чи ч шуламс юм аа... бурхнаас айдаггүй... ичихийг мэддэггүй... юу хийж байна?

	— Тэгвэл яах ёстой юм бэ? гэж хүүхэн асуув. Түүний асуулт цөхөрсөн ч биш, сандарсан ч биш сонстов. 

	— Юу? Чи юү дээ!.. гэж онц зэвүүцсэн янзаар амьсгалж Василий өгүүлэв. 

	Василийд хүүхнийг цохиж унагаагаад, хөл дороо өнхрүүлэн, цээж, нүүр лүү нь гутлаар дэвсэлж элсэнд хутгачихмаар санагдаад ердөө болж өгөхгүй байв. Тэгээд тэр нударга зангидан эргэж харжээ. 

	Тэнд торхон дунд Яков, Сереж хоёрын дүрс хөдөлж хойноос нь харж байгаа бололтой. 

	— Цаашаа зайл, тонил! Чамайг би нидэрчих юм сан... гэж уурлан хүүхний нүүрт тулж бараг шивнэхэд нь Василийн нүдэнд нь цус тунарч, сахал нь чичиргэнэн, гар нь өөрийн эрхгүй хүүхний алчуур дороос цухуйсан үс рүү тэмүүлжээ. 

	Тэгэхэд нь хүүхэн ногоон нүдээр түүнийг тайван харна.

	— Муу янхан чамайг алах сан даа би! Азнаарай... дахиад тэгвэл... гавлыг чинь хага цохино доо!

	Гэтэл хүүхэн инээвхийлээд үг ч дуугарсангүй хэсэг байснаа гүн сүүрс алдан түүнд өгүүлсэн yь: 

	— За, боллоо... Баяртай! гээд бүх биеэрээ эргэж буцан явлаа. Василий тэр хүүхний хойноос харан тачаадаж шүдээ хавирна. Харин Мальва элсэнд гүн хонхойсон Василийн хөлийн тод мөрийг олж гишгэх гэж оролдож ядан, мөр таарахаар хөлөө займруулан баллаж арилгана. Хүүхэн тийнхүү алгуур явсаар торхны тэнд хүрэхэд нь Сереж: 

	— За гаргаж өгөв үү? гэж угтан асуув. 

	Хүүхэн толгой дохиод түүний дэргэд суув. Зөвхөн л өөртөө дуулдахаар ямар нэг юм шивнэн байгаа юм шиг уруулаа хөдөлгөн ялдамхан инээхийг Яков харж байв. 

	— Үдэж өгөхөд чинь үнэндээ хэцүү байв уу? гэж дууны үгээр Сереж дахин хүүхнээс асуулаа. 

	— Чи элсэн дээр хошуу тийш хэзээ явах вэ? гэж хариулахын оронд асууж хүүхэн тэнгис тийш толгой заажээ. 

	— Үдэш

	— Тэгвэл би чамтай... 

	— Зүйтэй! Би тэгэхэд дуртай байна... 

	— Би бас явна! гэж Яков шийдэмгий сонсгов. 

	— Чамайг хэн дууд аа вэ? гэж Сереж нүдээр ширвэн асуулаа. 

	Ажлын уриа болж цуурхай хонхны хахирган дуун хадав. Тэр авиа агаарт хойно хойноос хадаж байснаа давлагааны хөгжөөн шуугианд дарагдана. 

	— За энэ хүүхэн дуудаж байна гэж Яков Мальва тийш харж уриалгахан янзтай хэллээ. 

	— Би юу? Чи над юунд хэрэгтэй юм бэ? гэж хүүхэн гайхжээ. 

	— Яков минь, шууд л ярья! Хэрэв чи энэнд наалдах гээд байвал цусыг чинь холино! Харин гар хүрвэл чинь ялаа шиг л алчихна! Гавлаар чинь ганцхан дэлсэхэд л чи ертөнцөөс тонилно. Би түдэхгүй шүү! гэж Сереж босонгуут ширүүхэн хэлжээ. Түүний бүх царай, байгаа байдал Яковын хоолой руу сарвайсан ясан хэлхээ гар нь: Энэ ярьсан бүхэн түүнд үнэхээр хялбарыг онц нотлох ажээ. 

	Яков нэг алхам ухраад догдлон хэлсэн нь: 

	— Байз! Энэ хүүхэн өөрөө мэднэ шүү дээ!.. 

	— Дуугаа тат, гүйцээ! Чи юу вэ? Чам шиг нохойд хурга идэх заяагүй. Яах вэ гээд яс мэрүүлбэл баярлалаа гэж хэл... Айн? Юунд нь нүдээ бүлтэртэл хараа вэ? гэхэд Яков Мальваг харсаар л байв. Ногоон нүдээрээ хүүхэн Яковын нүүр өөд харж гутаж гунимаар инээмсэглээд Сереж рүү налигнан хажуугаараа наалдах нь Яковын хөлс дусалмаар болжээ... Тэр хоёр Яковоос холдон зэрэгцэн алхалсаар хэсэгхэн яваад хоёулаа чанга гэгч нь инээжээ. Яковын амьсгаа давхцаж баруун хөлөө элсэнд бат шигтгээд байж ядсан янзтай зогтусжээ. 

	Алс тэртээх атираатсан хөдөлгөөнгүй шаргал элсээр хүний бяцхан бараан дүрс сүүдэлзэнэ. Баруунтай нь баясгалант хүчирхэг тэнгис наранд гялалзана. Зүүнтээ нь нэгэн янз уйтгарт цөл элс тэнгэрийн хаяа хүртэл үргэлжилнэ. Тэрхүү ганц хүнийг хараад Яков үргэлж гутран ухварлаж ядахдаа нүдээ ирмэчин цээжээ хоёр гараар чанга арчжээ. Үйлдвэрийн тэнд ажил ундарлаа. 

	— Миний хутгыг хэн авчхав? гэж сайхан Мальвагийн сац бас гүн цээжнээс чанга хашхирахыг Яков сонсов. 

	Давлагаан шуугьж, нар гийж, тэнгис мяралзнам...

